
www.ippmedia.com

Mo Dewji aitia Mzuka SiMba  Uk.24MiCHezo MaoNi, katuNi Uk.6

Alhamisi  Aprili 14, 2022  Tanzania 1,000/- kenya 100/-

CAG abaini tena
madudu mikopo
ya elimu ya juu

ukurasa  3

ISSN 0856 • Na. 0580915

ukurasa  3

wadau waomba
nauli zipandishwe

ukurasa  2

wataka mikoani zipande asilimia 34 hadi 54,  LATRA yatoa neno …Endelea Uk. 2 

LEO 
RAMADHANI12

Ndugai atinga 
bungeni tangu 
ajiuzulu, aibua  
shangwe, vifijo

Serikali yatoa msimamo
uagizaji huria wa mafuta

Ofisa Mkuu wa Wateja 
binafsi na Biashara wa 
Benki ya NMB, Filbert 
Mponzi (kushoto), 
akimpa  maelezo Wa-
ziri wa kilimo, Hussein 
Bashe, kuhusu benki 
hiyo,  ilivyojipanga 
kuhudumia kilimo, 
baada ya kutangaza 
makubaliano ya kushu-
sha riba ya mikopo 
kwa wakulima, wavuvi 
na wafugaji  kwa asil-
imia 9, jijini Dodoma 
jana. kulia ni Ofisa 
Mtendaji Mkuu wa 
Benki hiyo, Ruth 
Zaipuna.Habari Uk.7 
PICHA: MPIGAPICHA 
WETU

Aliyekuwa Spika wa Bunge na Mbunge 
wa kongwa, Job Ndugai, akisalimiana na 
baadhi ya wabunge wenzake, baada ya 
kuingia kwenye ukumbi wa Bunge, jijini 
Dodoma jana. PICHA: IBRAHIM JOSEPH

Wadau waomba nauli zipandishwe
Na Jenifer Gilla 

KILIO cha wadau wa vy-
ombo vya usafiri kinaonyesha 
ni dhahiri sasa kwamba nauli 
za mabasi na daladala zita-
pandishwa, hivi ndivyo una-
vyoweza kusema!

Hali hiyo inatokana na wa-
dau hao  kukutana jana  mkoa-
ni Dar es Salaam na kuiomba  
serikali kupitia Mamlaka ya 
Udhibiti Usafiri Ardhini (LA-
TRA) kupandisha bei za usa-
firi huo, kwa kuwa gharama 
za maisha zimepanda.

Wamependekeza nauli 
kuongezaka kwa asilimia 
34 hadi 54 kwa mikoani, 
huku kwa mijini kilometa 
10  iwe Sh. 745.00, kilometa 
15 (Sh. 1,117.40), kilometa 20 
(Sh. 1,490), kilometa 25 (Sh. 
1862.50) na kilomita 30 (Sh. 
2235). 

Mwenyekiti wa  Chama cha 
Wamiliki wa Mabasi nchini 
(TABOA), Abdalah Kiongozi, 
alisema nauli za mabasi yaen-
dayo mikoani zinazotumika 
kwa sasa zina zaidi ya miaka 
tisa   wakati gharama za vy-
ombo vya usafiri, ilikuwa 
ndogo, hivyo kuna haja ya 
kuzibadilisha kwa kuwa sasa 
zimepanda.

  “Nauli zimekuwa chini 
kwa muda mrefu kwa sababu 
mara ya mwisho nauli zilireke-

bishwa mwaka 2013, gharama 
za maisha zimepanda ukilin-
ganisha miaka hiyo na sasa. 
Labda nikwambie tu kipindi 
hicho dola moja ilikuwa ni 
sawa na Sh.1,596 wakati leo 
hii dola moja ni Sh. 2,345, kwa 
hiyo utaona hapo kuwa ime-
panda kwa takribani asilimia 
67,” alisema.

  Alisema hata gharama za 
kununulia mabasi nazo zime-
panda ukilinganisha na kipin-
di cha nyuma hadi kufikia Sh. 
miioni 400 kutoka Sh. milioni 
200 kwa mabasi yanayotoka  
China huku kwa Marcopolo 
zimepanda hadi Sh. milioni   
700, hivyo kuziomba mam-
laka kupandisha ili kuendana 
na kasi hiyo.   “Wenzetu am-
bao wamepeleka mapendek-
ezo wameshauri kuwa nauli 
iongezeke kuanzia asilimia 
34 hadi 54 kulingana na kila 
kilometa, mfano kama nauli 
ya  Dar kwenda Kigoma kwa 
sasa ni Sh. 60,000 basi inges-
tahili iongezeke hadi kufikia 
Sh. 80,000,” alifafanua.

NAULI ZA DALADALA
  Mwenyekiti wa Umoja 

wa Wamiliki wa Daladala 
Dar es Salaam (DARCOBOA), 
Sabri Mabruk, alisema kwa 
umbali wa kilometa 10 nauli 
iwe Sh. 745.00, kilometa 15 
(Sh. 1,117.40), kilometa 20 

(Sh. 1,490), kilometa 25 (Sh. 
1,862.50), kilomita 30 (Sh. 
2,235),  huku wakipendekeza 
wanafunzi walipie nusu ya 
gharama hizo.

  Katibu wa Daladala mkoa 
wa Arusha (DDA), Abdalah 
Kavinje, alisema lengo la ush-
iriki wao ni kuieleza LATRA 
kuwa wakati inapopandi-
sha nauli usiulinganishe mkoa 
huo na Dar es Salaam kwa 
sababu mfumo wa uendeshaji 
ni tofauti.   “Kwa barabara 
ya kilometa kumi abiria wa-
naopanda wengi wanashuka 
mwisho wa kituo   tofauti na 
Dar es Salaam ambapo wa-
nashuka na kupanda kabla ya 
kufika mwisho wa kituo, kwa 
hiyo kutupangia nauli sawa 
wanakuwa wanatuumiza sisi 
wa mikoani,”alisema.

WATETEZI WA  ABIRIA

Mrakibu wa chama cha   
kutetea haki za abiria taifa 
(CHAKUA), Hamis Kassim, 
alisema  wakati  wadau wa us-
afiri wanajadili kupandishwa 
nauli wafikirie pia suala la 
kuboresha utoaji wa huduma 
hizo kwa sababu kwa sasa hu-
duma hiyo si nzuri. 

“Ajali zimekuwa nyingi, 
watu wanakata ruti, sehemu 
ya nauli ya chini wanapandi-
sha, ya nauli ya juu wana-

punguza hamueleweki, wote 
tufuate kanuni na taratibu 
zilizowekwa kwa mujibu wa 
sheria,” alisema.

  Akifungua mkutano huo, 
Katibu Tawala wa mkoa wa 
Dar es Salaam,   Hassan Lug-
wa, alisema lengo la serikali 
ni kufanya uamuzi wa pamoja 
bila kuuonea upande wowote, 
hivyo ujumuishaji wa wadau 
hao ni muhimu.

  Aliongeza  serikali ina-
tambua mchango wa wadau 
wa usafiri nchini kwa kuwa 
ni jambo ambalo linalogusa 
sekta mbalimbali kwa hiyo ni 
muhimu kufanyika uamuzi 
wenye   tija kwa pande zote 
na wenye kutelezeka kinyume 
na hivyo  kutasababisha kuy-
umba kwa sekta hizo ikiwamo 
kupanda kwa bidhaa.

  Alitaka wadau wapewe 
nafasi ya kuainisha vigezo 
vya kupanda nauli hizo ili iwe 
kielelezo katika kufanya ua-
muzi wa mwisho.

    Meneja Mawasiliano wa 
LATRA, Salum Pazzy, alisema 
jukumu walilolifanya jana ni 
la kisheria, na kuwa linalenga 
kuhakikisha Watanzania wa-
napata huduma bora na en-
delevu kwa upande wa watoa 
huduma kulingana na tozo 
wanazotoa,  lakini ili huduma 
hizo ziwe salama ni lazima 
watoe tozo sahihi.

Serikali yatoa msimamo 
uagizaji huria wa mafuta

Waziri wa Afya, Ummy Mwalimu (katikati), akikabidhi tuzo kwa Balozi wa Uingereza nchini, David Concar, kama sehemu ya 
kutambua mchango wao katika kuunga mkono kampeni ya Nyumba ni Choo ya Wizara ya Afya, katika hafla iliyofanyika jijini 
Dar es Salaam juzi. Habari Uk. 4.  PICHA: MPIGAPICHA WETU

Na Sanula Athanas, DODOMA

WAZIRI wa Nishati, January Makamba, amese-
ma utaratibu wa uagizaji wa pamoja wa mafuta 
siyo msahafu, hivyo unaweza kubadilishwa 
wakati wowote kwa manufaa ya nchi.

January alitoa kauli hiyo jana bungeni al-
ipochangia mjadala wa makadrio ya Ofisi ya 
Waziri Mkuu na taasisi zake kwa mwaka ujao wa 
fedha.

Akizungumzia hoja hiyo iliyoibuliwa na 
Mbunge wa Gairo, Ahmed Shabiby (CCM) na ku-
ungwa mkono na Mbunge wa Geita, Joseph Mu-
sukuma (CCM), waziri huyo alisema serikali iko 
tayari kumpa ushirikiano mtu yeyote atakaye-
fanikisha upatikanaji wa mafuta kwa gharama 
nafuu.

Shabiby na Musukuma waliitaka serikali ku-
ruhusu uagizaji huria wa mafuta ufanyike sam-
bamba na ununuzi wa pamoja wa nishati hiyo ili 
kukabiliana na kupanda kwa bei ya mafuta kati-
ka kipindi hiki cha vita kati ya Russia na Ukraine.

January alisema uamuzi huo wa uagizaji wa 
pamoja wa mafuta ni maelekezo ya Bunge ya 
mwaka 2011, kwamba kipindi hicho wabunge 
kwa kauli moja walishauri uagizaji ufanyike kwa 
utaratibu huo na umekuwapo kwa   takriban 
miaka 10 , umewekwa na watu na unatumiwa 
na watu. “Tumepokea ushauri wa wabunge na 
tutaufanyia kazi ili kuuboresha mfumo huu. 
Mfumo huu si msahafu, unaweza kubadilishwa 
wakati wowote pale tunapoona kuna manufaa 
kwa nchi. Kikubwa ni kupata unafuu wa kupata 
mafuta.

“Wapo wabunge wamesema wana uwezo wa 
kupata mafuta huko baharini kwa bei nzuri. 
Mtu yeyote anayeweza kuleta mafuta kwa bei 
nafuu, karibu sana ofisini hata leo. Hatuwezi 
kung’ang’ania kitu kimoja wakati kuna kitu king-
ine kinaweza kutusaidia zaidi.

“Ndugu zangu, kuweka mafuta kwenye vigalo-
ni majumbani ni hatari, mafuta ya kutosha yapo 
juu ya kiwango tulichoweka cha utoshelevu wa 
siku 15,” alisema.

MISHAHARA SEKTA BINAFSI
Waziri wa Nchi Ofisi ya Waziri Mkuu (Kazi, 

Ajira, Vijana na Watu Wenye Ulemavu), Prof. 
Joyce Ndalichako, akizungumzia hoja ya Mbunge 
wa Vwawa, Japhet Hasunga (CCM), kuhusu 
kurekebisha kima cha chini ya mishahara ya Sek-
ta Binafsi, alisema ameunda bodi ya mishahara 
kwa sekta hiyo.

Aliwaomba waajiri wote nchini watoe ush-
irikiano kwa bodi hiyo ili ifanye utafiti na kutoa 
ushauri kwa serikali ili kupanga kima cha chini 
ya mishahara kwa sekta binafsi.

Prof. Ndalichako pia aliahidi kufuatilia kwa 
kina na kulipatia ufumbuzi tatizo la kuchelewa 
kwa malipo ya mafao ya wastaafu, akisisitiza 
“watu wameitumikia nchi kwa moyo, wana-
pomaliza utumishi wao, lazima wapate stahiki 
zao bila usumbufu wowote.”

ELIMU KWA MPIGAKURA
Waziri wa Nchi Ofisi ya Waziri Mkuu (Sera, 

Bunge na Uratibu), George Simbachawene, 
alisema moja ya mikakati ya kuongeza idadi ya 
wapigakura ni kuhakikisha elimu inatolewa ili 
wahamasike.

Aliziomba taasisi, asasi za kiraia na viongozi 
wa kijamii kushiriki kuhamasisha elimu kwa 
wapigakura ili kuwa na wapigakura wengi zaidi 
katika uchaguzi ujao na kwamba daftari la wapi-
gakura litafanyiwa marebisho mara mbili kabla 
ya kufanyika kwa uchaguzi mkuu mwingine kwa 
mujibu wa katiba. Simbachawene pia aliitaka 
jamii kuunga mkono jitihada za serikali za ku-
piga vita matumizi ya dawa za kulevya, akibaini-
sha kuwa kwa sasa matumizi ya bangi yamekuwa 
kama fasheni kwa wanawake.

Mtaalam wa Kilimo cha Parachichi, wilaya ya Mufindi, mkoani Iringa, Paschal Chengula, akitoa mafunzo ya kilimo 
bora cha parachichi kwa vijana 100, wanufaika wa mradi wa Youth Agency Mufindi (YAM) katika kata ya Luhunga, 
wilayani humo, jana. PICHA: FRANCIS GODWIN

CAG abaini madudu mikopo elimu ya juu
Na Sanula Athanas, DODOMA

MDHIBITI na Mkaguzi Mkuu wa Hesabu 
za Serikali (CAG), amebaini dosari katika 
mchakato wa utoaji wa fedha za Bodi ya 
Mikopo ya Wanafunzi wa Elimu ya Juu 
(HESLB) ikiwa ni pamoja na kutopewa na-
fasi kwa vijana wanaotoka familia zenye 
kipato duni.

Katika ripoti yake ya ukaguzi kwa mwa-
ka 2020/21 iliyowasilishwa bungeni jijini 
hapa juzi, CAG Charles Kichere anasema 
alipitia orodha iliyotolewa ya wanafunzi 
walio chini ya uhitaji ili kuthibitisha kama 
mikopo inatolewa kulingana na mahi-
taji na kubaini kuwapo kwa dosari katika 
mgao wa waombaji 12,660.

CAG anafafanua kuwa alibaini waom-
baji waliopata mikopo chini ya uhitaji wao, 
waliopata mikopo lakini wakiwa na uhitaji 
hasi na waliopata mikopo mikubwa kuliko 
mahitaji yao.

“Pia, wakati nikichambua orodha ya 
wanafunzi waliopimwa uhitaji wa mkopo 
kwa mwaka wa masomo 2020/21, nilibaini 
wanafunzi 71 kutoka kaya maskini zenye 
kipato cha chini na walio katika Mpango 
Maalum wa Kusaidia Uchumi (TASAF) wal-
idahiliwa katika vyuo vikuu mbalimbali 
lakini hawakupangiwa mikopo.

“Kutokukithi mahitaji kwa mchakato 

wa ugawaji wa mikopo kunachangiwa na 
ukweli kwamba uthibitishaji wa maombi 
hufanywa kabla ya mchakato wa ugawaji 
wa mikopo. 

“Pia, kutowasilisha wanafunzi walioda-
hiliwa kwa wakati kunaweza kusababisha 
ugawaji mbaya wa mikopo kwa waombaji 
wenye uhitaji. 

“Nina wasiwasi kuwa ucheleweshwaji 
wa udahili wa wanafunzi unaweza kusaba-
bisha kukosa mkopo kwa waombaji wana-
ostahili au kinyume chake. Pia, kunaweza 
kusababisha waombaji wanaostahili kuko-
sa mikopo hiyo kwa sababu ya ufinyu wa 
bajeti,” anasema.

Katika mapendekezo yake, CAG anase-
ma uongozi wa HESLB ufanye ukaguzi wa 
udhibiti wa mfumo wakati wa mchakato 
wa ugawaji wa mikopo na kuchukua hatua 
stahiki ili kufanya mchakato huo kuwa na 
ufanisi zaidi.

TAARIFA ZA WAAJIRI
CAG pia anasema amebaini kutoku-

wapo taarifa za kutosha za mwajiri na 
wakopeshwaji kwa ajili ya ufuatiliaji wa 
mkopo, akifafanua kuwa wakati wa ukagu-
zi, alihoji kuhusu kuwapo kwa orodha ya 
waajiri na alipitia ili kuthibitisha usahihi na 
ukamilifu wa taarifa za waajiri kwa ajili ya 
ufuatiliaji mzuri wa wanufaika wa mikopo.

Anasema kuwa HESLB iliitoa orodha ya 

waajiri 6,840 lakini mapitio yali-
baini kuwa orodha ya waajiri ina 
rekodi zisizo kamili na kwamba 
katika orodha hiyo, hakukuwa 
na namba ya mlipakodi kwa 
waajiri wote, waajiri 150 ha-
wakuwa   na anwani wala namba 
za simu.

“Zaidi, hakukuwa na kip-
engele cha taasisi kama ili-
vyobainishwa katika mwongozo 
kama vile balozi za Tanzania, 
balozi za nje, kamisheni kuu, 
kampuni, wamiliki wa biashara.

“Pia, nilipitia kanzidata ya 
wakopeshwaji katika mfumo 
wa LMS ili kubaini ukamilifu 
wa maelezo dhidi ya mahitaji 
ya mwongozo ambapo nilibaini 
kuwa baadhi ya taarifa zina-
zohitajika hazikuwa kamilifu. 
Taarifa hizo ni kama vile namba 
ya simu, barua pepe na anwani 
za mahali,” anasema.

…aanika uhaba watumishi Muhimbili
Na Sanula Athanas, DODOMA

MDHIBITI na Mkaguzi Mkuu wa Hesabu 
za Serikali (CAG), amebaini kuwapo dosari 
ya uhaba wa watumishi katika Hospitali ya 
Taifa Muhimbili (MNH), unaoathiri utoaji 
wa huduma hospitalini huko.

Katika ripoti yake ya ukaguzi kwa mwa-
ka 2020/21 iliyowasilishwa bungeni jijini 
hapa juzi, CAG Charles Kichere, anasema 
ikama ya MNH kwa mwaka wa fedha 
2020/21 inaonyesha uhitaji wa wafanyaka-
zi 4,567. 

Hata hivyo, hadi kufikia wakati wa uk-
aguzi huo mwezi Novemba 2021, hospitali 
hiyo ya ngazi ya juu zaidi nchini ilikuwa na 
jumla ya watumishi 2,734 ikiwa na upun-
gufu wa watumishi 1,833 (asilimia 40). 

CAG anafafanua kuwa kitengo cha uzazi 
kina upungufu wa watumishi 171, wodi ya 

wagonjwa wanaohitaji uangalizi maalum 
(ICU) ina upungufu wa watumishi 124, 
wodi ya watoto (124), idara kuu ya upas-
uaji (83). “Nilibaini pia kuwa nafasi za ajira 
mpya 485 ziliidhinishwa kati ya mwaka wa 
fedha 2017/18 na 2020/21 na Ofisi ya Rais 
Utumishi ambapo kati ya nafasi hizo, vibali 
vilivyotolewa kuajiri watumishi wapya ni 
248 pekee kati ya nafasi zilizoidhinishwa.

“Upungufu huu ulisababishwa pia na 
kuondolewa kazini kwa wafanyakazi wal-
iokuwa na vyeti feki. Upungufu huu wa 
wafanyakazi unaweza kuathiri ubora wa 
utoaji wa huduma hospitalini,” anasema.

Katika mapendekezo yake kuhusu suala 
hilo, CAG anasema menejimenti ya Hospi-
tali ya Taifa Muhimbili ifuatilie Sekretarieti 
ya Ajira katika Utumishi wa Umma kwa 
nia ya kuhakikisha nafasi zilizo wazi zina-
jazwa.

Ndugai atinga bungeni,
aibua shangwe na vifijo
Na Mwandishi Wetu, DODOMA

BAADA ya kutoonekana kwa muda mrefu bungeni, 
aliyekuwa Spika wa Bunge na Mbunge wa Kongwa, Job 
Ndugai, jana aliingia bungeni kwa mara ya kwanza tangu 
alipotangaza kujiuzulu wadhifa huo Januari 6, mwaka 
huu. 

Hatua ya kiongozi huyo kuhudhuria mkutano wa 
Bunge la bajeti unaoendelea jijini hapa, iliibua shangwe 
na vifijo kutoka kwa wabunge wenzake, baada ya Spika 
wa Bunge, Dk. Tulia Ackson,  kutangaza uwapo wake. 

Kuingia kwa Ndugai jana kulihitimisha siku 98 tangu al-
ipochukua uamuzi huo na ikiwa ni mara ya pili kuoneka-
na hadharani toka wakati huo, mara ya kwanza ikiwa ni 
juzi katika tukio la uzinduzi wa chanjo wilayani Kongwa. 

Tangu ilipotangazwa amejiuzulu nafasi ya Spika, 
Ndugai alikuwa hajaonekana bungeni, akikosa mkutano 
wote wa sita wa Bunge la 12 uliofanyika kwa wiki tatu 
Februari, mwaka huu, huku kukiibuka maswali kuhusu 
alikokuwa.

Hata hivyo, uongozi wa Bunge kupitia Ofisi ya Katibu wa 
Bunge ulipoulizwa na Nipashe, ulibainisha kuwa Ndugai 
alikuwa jimboni Kongwa katika kipindi hicho ambacho 
alikuwa haonekani bungeni wakati wabunge wenzake 
wakiwa wanaendelea na mkutano wa Bunge la Bajeti.

Jana saa 2:30 asubuhi Ndugai aliingia bungeni ambapo 
wabunge mbalimbali walionekana wakimfuata kumsal-
imia kwenye kiti chake.

Baada ya kipindi cha maswali na majibu kuisha, aki-
tambulisha wageni, Spika Tulia  alisema “Kwa namna ya 
kipekee kabisa, nitambue uwapo wa Job Yustino Ndugai.”

Spika Tulia alipomtambulisha, Ndugai alisimama na 
kuwapungia mikono wabunge huku wakimpigia makofi 
ya kibunge kwa kupiga meza huku baadhi yao wakipiga 
vigelegele.

Akiendelea kumtambulisha, Spika alisema: “Haya as-
anteni sana waheshimiwa wabunge kwa heshima hiyo 
mliyompa Spika Mstaafu ambaye yupo nasi siku ya leo. 
Karibu sana Mheshimiwa Mbunge mwenzetu.”

Mara ya mwisho Ndugai kuvaa joho la Spika na kuon-
goza kikao cha Bunge ilikuwa Novemba 12, mwaka jana, 
siku ambayo pia ulikuwa ukomo wa Mkutano wa Tano wa 
Bunge la 12.

Hii ina maana kwamba Ndugai hakuhudhuria vikao 
vyote vya Mkutano wa Sita wa Bunge la 12 vilivyofanyika 
Februari, mwaka huu, na jana ameanza kuhudhuria vi-
kao vya Mkutano wa Bunge la Bajeti ambavyo vilianza 
Aprili 5.

Waziri Mkuu ataja hatua kukabili ugumu wa maisha
Na Sanula Athanas,  
DODOMA

WAZIRI Mkuu, Kassim Ma-
jaliwa, ametaja hatua zinazo-
chukuliwa na serikali kuka-
biliana na kupanda kwa bei za 
bidhaa nchini.

Akihitimisha hoja ya makadi-
rio ya mapato na matumizi ya 
ofisi yake kwa mwaka 2022/23, 
Waziri Mkuu alisema serikali 
itaendelea kuhakikisha bei ya 
bidhaa zinazozalishwa ndani 
ya nchi zinakuwa himilivu.

Majaliwa aliitaja hatua ya pili 
kuwa ni serikali kuhakikisha 
bidhaa zinazozalishwa nje ya 
nchi, kupitia kamati zake za bei 
za mikoa na wilaya, zitaende-
lea kufanyiwa tathmini kuona 
namna ya kuleta unafuu katika 
masoko.

“Kamati hizi zinazoongozwa 
na wakuu wa wilaya na mikoa, 
ndiyo wenye wajibu wa kupita 
katika masoko yetu kuona 
bidhaa zilizopo, zile zinazozal-
ishwa ndani ambazo hazina 
sababu ya kupandishwa bei zi-
takuwa zinadhibitiwa na kama-
ti ya bei ya ngazi ya wilaya na 
mkoa,” alisema.

Waziri Mkuu pia alisema 
serikali itaendelea kushiriki-

ana na sekta binafsi hususani 
wazalishaji na wasambazaji 
wa bidhaa ili kupanga viwango 
vipya vya bei vitakavyoleta un-
afuu kwa mlaji na kuhakikisha 
zinapatikana.

“Lakini pia kupunguza 
gharama za vifaa vya usafiri na 
usafirishaji ambazo zimekuwa 
na athari ya moja kwa moja 
kwenye kupanda kwa bei ya 
bidhaa,” Majaliwa alisema.

Waziri Mkuu alisema ku-
pungua kwa bei za bidhaa 
kunategemea kushushwa kwa 
bei ya bidhaa zingine ndani ya 
masoko.

Majaliwa alisema serikali 
itaendelea kuimarisha uzal-
ishaji wa bidhaa za viwandani 
hasa za chakula zinazoingi-
zwa kwa wingi kutoka nje ya 
nchi ikiwamo ngano, mafuta 
ya kula na sukari kwa kujenga 
mazingira mazuri ya uwekezaji 
kwa kutoa vivutio stahiki vya 
uwekezaji.

Alisema serikali itaendelea 
kutoa kipaumbele kwenye 
uwekezaji wa ndani wa bid-
haa na huduma mbalimbali 
ili kukabiliana na aina hiyo ya 
mtikisiko wa kiuchumi.

“Lakini pia serikali itaende-
lea kufanya mapitio ya kisera 

za kibiashara ili kuona maeneo ya-
nayoweza kuleta nafuu katika nchi,” 
alisema.

Majaliwa aliiagiza Wizara ya Viwan-
da, Biashara na Uwekezaji kuangalia 
bei katika masoko na kuchukua hat-
ua kwa wakati sambamba na kusima-
mia vyema mfumo kupokea taarifa 
kutoka kwa wananchi kuhusiana na 
mwenendo usioridhisha wa bei za 
bidhaa sokoni.

Pia aliagiza kamati za bei na bi-
ashara za wilaya na mikoa zihakik-
ishe zinafuatilia katika masoko na 
kuhakikisha kuwa zinajiridhisha 
kuhusu kupanda kwa bei katika kwe-
nye maeneo yao.

Majaliwa aliagiza mamlaka za seri-
kali za mitaa na taasisi zilizopewa 
dhamana ya kusimamia mwenendo 
ya bei katika masoko ya bidhaa 
kutekeleza wajibu wao kikamilifu na 

kwa makini sambamba na kudhibiti 
vitendo vya upandishaji wa bei hole-
la.

“Nitumie nafasi hii kukemea vi-
tendo vya wafanyabiashara na wa-
zalishaji wasio waaminifu kupanga 
bei, kufanya migomo, kukubaliana 
katika ununuzi na kuuza kwa bei ya 
juu, mbinu ambazo wakati mwingine 
zimekuwa ni chanzo cha kupanda 
kwa bei ya bidhaa,” alionya.

CAG abaini 
ubambikizaji
bili za maji kwa 
wananchi
Na Sanula Athanas, 
DODOMA

MDHIBITI na Mkaguzi Mkuu 
wa Hesabu za Serikali (CAG), 
amebaini dosari kuwapo tatizo 
la wateja wa mamlaka za maji 
kubambikiwa bili kutokana na 
sababu mbalimbali zikiwamo 
za kimfumo.

Katika ripoti yake ya ukaguzi 
kwa mwaka 2020/21 iliyowasil-
ishwa bungeni jijini hapa juzi, 
CAG Charles Kichere anasema 
amebaini Mamlaka ya Maji Safi 
na Usafi wa Mazingira Dar es 
Salaam (DAWASA) ilitoza bili 
za maji kwa wateja 1,207 na 
kupata mapato ya Sh. milioni 
755.65 bila kusoma mita za maji 
kwa matumizi ya maji ya kila 
mwezi.

Anafafanua kuwa kati yao, 
wateja 371 walikuwa na mita 
mbovu, hivyo walitozwa ghara-
ma za maji kwa makadirio; na 
wateja 836 walitozwa gharama 
za huduma za majitaka kwa ku-
kadiria kwa kuwa hawakuwa 
na huduma ya maji safi.

Katika hilo, CAG anafafanua 
kuwa matumizi ya maji safi 

yangeweza kutumika kukadiria 
gharama za majitaka na kwam-
ba yote hayo ni kinyume cha 
Aya ya 1.8.2 ya Mwongozo wa 
Huduma kwa Wateja wa Mam-
laka unaotaka matumizi ya 
maji kubainishwa kwa kutumia 
usomaji halisi wa mita; na kiny-
ume cha Aya ya 1.8.3 ya mwon-
gozo huo unaoelekeza kuwa 
endapo kuna mita ambazo 
hazijasomwa, usomaji unapas-
wa kukadiriwa kulingana na 
usomaji wa zamani na makisio 
hayo yabadilishwe mara baada 
ya kufanya usomaji halisi kwa 
mita husika.

“Nina shaka na kutoku-
sanywa kwa kiasi kilichotozwa 
na kiasi kinachotozwa kwa 
makadirio kwa sababu wateja 
wanaweza kulipa zaidi au pun-
gufu ya kiasi kinachotakiwa, 
hivyo kusababisha upotevu wa 
mapato.

“Ninapendekeza DAWASA 
kuhakiki na kufunga mita kwa 
wateja wote wanaopatiwa maji 
na kuhakikisha mita zinasom-
wa na mapato yanakusanywa 
ipasavyo,” CAG anatahadhari-
sha.

MAONI & UCHAMBUZI

BEI ya mafuta ya magari imepanda kwa kiasi kikubwa katika historia ya 
Tanzania, hali iliyosababisha bidhaa nyingine kupanda na kuwapo mfu-
muko wa bei, na kuathiri maisha ya wananchi wa kawaida.

Wengi wamepaza sauti kuitaka serikali ibane matumizi ili iweze kuin-
giza ruzuku kwenye mafuta yashuke bei na kudhibiti mfumuko, lakini 
serikali imekuja na mkakati wa kupunguza kodi ya ndani kwenye baa-
dhi ya bidhaa, huku ikionya wafanyabiashara wanaotumia mwanya huo 
kupaisha bei. Tunatambua kazi nzuri iliyofanywa ya kuja na mkakati wa 
kupunguza kodi na kufuatilia wafanyabiashara wanaotumia mwanya 
huo kupandisha bei, lakini tunaona hizo bado hazitoshi, ni muhimu kwa 
serikali kuangalia matumizi yake ya kila siku, ili kuwasaidia wananchi 
kupunguza makali ya maisha.

Pamoja na jitihada hizo, kuna mambo ya msingi ambayo ni lazima seri-
kali iyaangalie ikiwamo kupunguza matumizi yasiyo ya lazima ambayo 
kwa sasa yanaonekana yakianza kurejea, jambo linalozua minong’ono 
kwa walipa kodi. Mathalani, hafla za kitaifa zinaongezeka na viongozi 
kukusanyika eneo fulani kwa ajili ya jambo fulani, utengenezaji wa fu-
lana, kofia na kanga kwenye shughuli hizo umerejea na watu kutumia 
mwanya huo ‘kupiga’ fedha.

Kunapokuwa na halfa ya kitaifa inayohuduriwa na viongozi wa kitaifa 
maana yake watakuwapo wa mikoa, wilaya, taasisi mbalimbali na walin-
zi wao ambao watatakiwa kulipwa posho za kujikimu, magari na watoa 
huduma kama za chakula, vifaa vya umeme na mabango mbalimbali, 
vyote hivyo vinahitaji fedha ambazo huenda hazikuwa kwenye bajeti.

Viongozi wengi ni wenye hadhi ya kusafiri kwa ndege na wengine 
magari yao ambayo hutumia mafuta mengi, maana yake kwa mwezi 
kukiwa na hafla kama hizo kumi yote ni matumizi makubwa ambayo 
yanatokana na kodi za wananchi.

Semina, makongamano na mikutano yenye kukusanya viongozi wen-
gi inaifanya serikali kuongeza gharama ambazo zinabebwa na wananchi 
kupitia kodi zao.

Kama haitoshi kuna gharama za mavazi na muda wa maongezi kwa 
viongozi wa hadhi fulani, huku wengine wakilipiwa hadi wasaidizi wa ny-
umbani na sehemu nyingine, yote haya ni matumizi ambayo yangeweza 
kuzuiwa ili yasaidie wananchi kupunguza makali ya maisha.

Ni kawaida kwa fedha nyingi kuelekezwa kwenye mishahara na 
matumizi mengineyo, ikiwamo posho na chai za watendaji kuliko kwe-
nye miradi ya maendeleo, jambo ambalo linatufanya tuzidi kurudi nyu-
ma badala ya kuwekeza kwenye huduma muhimu za kijamii.

Katika dunia ya sasa yenye maendeleo ya teknolojia, kalenda za ku-
tundika ukutani hazina umuhimu kwa sababu kwenye simu janja hata 
vitochi, zinapatikana.

Ni lazima serikali ifanye tathmini kwa kupunguza matumizi makubwa 
ambayo yanaonekana bila kutajiwa kiasi cha fedha kilichotumika kama 
hafla nyingi, makongamano, semina na mikutano, kutengeneza vipepe-
rushi.

Kama ingekuwa inawekwa wazi matumizi ya safari za kwenda kwe-
nye kusanyiko fulani kwa viongozi wa kitaifa hadi wilayani, kwa mwezi 
ni matumizi makubwa ambayo tunaamini yangeelekezwa kusaidia wa-
nanchi kupunguza makali ya maisha tungeona mabadiliko.

Pamoja na mikakati iliyotangazwa na serikali ya kupunguza kodi, la-
kini ni muhimu tuone hata viongozi na serikali kwa ujumla inapunguza 
matumizi, inapoonekana hali ni ile ile wananchi wanaona wako we-
nyewe katika kukabili hali ngumu waliyonayo.

Tunaamini kwenye kubana matumizi kutaokoa fedha nyingine ku-
potea, na zitakwenda kuwasaidia wananchi kwenye maeneo mbalimbali 
ikiwamo kuiwezesha serikali kuondoa Sh. 100 kwenye kila lita moja ya 
mafuta ili angalau bei ishuke.

Kwa sasa wasafirishaji wanataka nauli zipande kwa kuwa gharama 
za uendeshaji zimepanda, jambo ambalo halikwepeki na ikiwi hivyo 
maana yake gharama za maisha zitazidi kuongezeka na haijulikana vita 
itaisha lini, na hata ikiisha kutakuwa na kazi ya kushughulikia matokeo 
ya vita husika.

Hili la kila kaya iwe na choo 
bora lingefaa liwe la lazima

 Muungwana Lazima Nilonge

Serikali ipunguze matumizi 
kuwasaidia wananchi wake

MIKOA ya Kilimanjaro, Ir-
inga na Njombe, imetajwa 
kuwa vinara wa kampeni 
ya miaka mitano ya uha-
masishaji vyoo bora na 
kuvitumia, yenye jina la 
‘Usichukulie Poa Nyumba 
ni Choo’ iliyohitimishwa Ju-
matatu wiki hii.

Kilimanjaro imetajwa 
kuongoza kwa usafi wa 
vyoo kwa asilimia 89, iki-
fuatiwa na Iringa asilimia 
87.7 na Njombe asilimia 
86, halmashauri zikiwa ni 
Njombe asilimia 100, Iringa 
asilimia 86.6 na Moshi asil-
imia 85.

Kampeni hiyo ilianza 
mwaka 2017 wakati huo 
kukiwapo asilimia 37  tu ya 
kaya zenye vyoo bora, lakini 
sasa zimeongezeka kufikia 
asilimia 72.1, huku ikiele-
zwa kuwa bado baadhi ya 
Watanzania hawathamini 
choo.

Wakati kukiwapo on-
gozeko la kaya zinazotumia 
vyoo bora, hali hiyo pia 
inaelezwa kuwa imesaidia 
kupungua  idadi ya wanao-
jisaidia vichakani, kutoka 
asilimia 5.7 na kushuka hadi 
kufikia asilimia 1.4.

Hayo ni kwa mujibu wa 
Waziri wa Afya, Ummy 
Mwalimu wakati akihitimi-
sha  kampeni hiyo ya miaka 
mitano Dar es Salaam, huku 
ikielezea utafiti wa   Benki 
ya Dunia unavyoonyesha.

Kwamba, Tanzania hu-
poteza Dola za Kimarekani 
milioni 200 kila mwaka 
kwa sababu ya magonjwa 
yatokanayo na uchafu, 
hivyo anahimiza umuhimu 
wa kuwa na vyoo bora na 
kuvitumia.

Waziri anasema choo 
ni sehemu ya kwenda ku-

tolea msongo wa mawazo 
na   panatakiwa pawe safi, 
ambapo anawataka Wa-
tanzania kuzingatia ujenzi 
wa vyoo bora na kuvitu-
mia, huku wakihakikisha 
vinakuwa safi wakati wote.

Anafafanua kwamba, 
kuna awamu nyingine ya 
uhamasishaji wa ujenzi 
wa vyoo bora itakayofuata 
baadaye, hivyo kwa mael-
ezo hayo, akidhani ingeku-
wa vyema kila kaya kuwa 
na choo bora ingekuwa ni 
lazima.

Pia, upo umuhimu zaidi 
wa wataalamu, ikiwa ni 
pamoja na maofisa afya ku-
hakikisha elimu na uhama-
sishaji wa kila kaya kuwa na 
choo bora inaendelea ku-
tolewa zaidi, na upatikanaji 
wa vifaa vya kutosha na vya 
bei nafuu vinavyohitajika 
katika ujenzi na matengen-
ezo ya vyoo bora na nafuu.

Uhamasishaji wa kitaifa 
wa mabadiliko ya kim-
wenendo katika matumizi 
sahihi ya vyoo na usafi wa 
mazingira ambao unarati-
biwa na Wizara ya Afya, un-
alenga kudhibiti tatizo hilo 
la ukosefu wa vyoo bora.

Hivyo, ili kukabiliana na 
changamoto hiyo, jitihada 
za makusudi zinahitajika 
katika kuongeza umuhimu 
na uhitaji wa vyoo bora 
miongoni mwa wananchi 
kwa kusisitiza zaidi ujenzi 
na matumizi sahihi ya vyoo 
bora. 

Mikoa  inayojigundua 
bado imebaki nyuma katika 
hilo, haina budi kujifunza 
kwa mingine iliyofanya 
vizuri, kwani vyoo bora 
vina mchango mkubwa ka-
tika kulinda afya za watu na 
jamii kwa ujumla.

Kiafya, inaelezwa kuwa 
vinasaidia kujenga uchumi 
imara.

Hiyo inatokana na kwam-
ba, ukosefu wa huduma 
hizo katika maeneo ya kazi 
na majumbani, una madha-
ra ikiwamo upunguzaji wa 
uzalishaji, hivyo umuhimu 
wake ni mkubwa kuanzia 
nyumbani hadi sehemu za 
kazi.

Tumesikia taarifa iliyo-
tolewa na Waziri kuhusu 
kampeni hiyo ya miaka mi-
tano akielezea mafanikio na 
changamoto zake ikiwamo 
baadhi ya mikoa kufanya 
vizuri kwenye suala la usafi 
wa vyoo.

Mafanikio hayo ndiyo 
yanayonishawishi nishauri 
mikoa mingine kujifunza 
kitu kutoka kwa ile iliyo-
fanya vizuri, ili ikiwezekana, 
ichukue mbinu na  kuzitu-
mia, ili hatimaye kila kaya 
iwe na choo bora.

Si kuwa na choo bora tu 
bali na kukitumia, kwani 
wakati wa kampeni kuliku-
wapo na taarifa kuwa baa-
dhi ya kaya zinajenga vyoo 
bora, lakini hazivitumii, 
kwa sababu ya mambo ya 
mila na desturi.

Nina amini kwamba Wa-
tanzania wengi wanajua 
umuhimu wa kuwa na vyoo 
bora, lakini inasikitisha kuo-
na baadhi katika suala hilo, 
hawajatoa kipaumbele ka-
tika jamii zao kwa sehemu 
kubwa. 

Upo msemo ‘Nyumba 
haikamiliki pasipokuwapo 
na choo’ lakini msemo huu 
ni kama umebaki zaidi ma-
neno kuliko matendo, hivyo 
kampeni ya ‘Usichukulie 
Poa Nyumba ni Choo’ inge-
saidia kuwaamsha.

Na Sabato 
Kasika 

Mkurugenzi 
Mtendaji wa 
Vodacom 
Tanzania Plc, 
Sitholizwe 
Mdlalose 
(kulia), aki-
pata maelezo 
kuhusu bidhaa 
za simu na 
vifaa vyake, 
alipotembelea 
kwenye moja 
kati ya madu-
ka ya bidhaa 
hizo, ikiwa ni 
sehemu ya 
ziara ya ku-
kagua masoko 
ya kampuni 
hiyo, jijini 
Dar es Salaam 
jana. Katikati 
ni Mkuu wa 
Mauzo wa Vo-
dacom Kanda 
ya Pwani na 
Dar es Salaam, 
Brigita Shiri-
ma. PICHA: 
MPIGAPICHA 
WETU

Mabilioni yamwagwa kukiboresha kilimo
Na Mwandishi Wetu,  
DODOMA

MKAKATI wa kusukuma mbele 
sekta ya kilimo umepata nguvu, 
baada ya serikali kuingia mkataba 
utakaowezesha kupatikana kwa 
Sh. bilioni 120.

Wizara ya Kilimo  na Benki ya 
NMB, wameingia makubaliano ya 
kukuza sekta hiyo,  ambapo benki 
hiyo imetenga Sh. bilioni 20 kwa 
ajili ya kutoa mikopo ya ujenzi 
wa maghala ya kuhifadhia mazao 
hasa maeneo ya vijijini na shilingi 
bilioni 100 kwa ajili ya kukuza kil-
imo nchini. Akizungumza katika 
hafla ya makubaliano hayo iliyo-
fanyika jana jijini Dodoma, Ofisa 
Mtendaji Mkuu wa NMB, Ruth 
Zaipuna alisema kuwa wame-
kubali kuingia makubaliano hayo 

baada  ya mazungumzo ya muda 
mrefu kati ya Benki hiyo na Wa-
ziri wa Kilimo, Hussein Bashe.

Alisema mikopo hiyo ya ujenzi 
wa maghala ,itatolewa kwa riba 
nafuu ya asilimia 9 na mazao ya-
nayolengwa kwa kuanzia ni koro-
sho, pamba na nafaka. 

Alisema mkopo huo ni mwen-
delezo wa juhudi ya NMB kuinua 
sekta ya kilimo nchini kwani 
Oktoba mwaka jana, benki hiyo 
ilitenga shilingi bilioni 100 kwa 
ajili ya kukopesha sekta ya kilimo, 
ufugaji na uvuvi kwa riba isiyozidi 
asilimia 10. “Kwa taarifa tu, mpa-
ka sasa zaidi ya shilingi bilioni 80 
zimeshatolewa kwenye mikopo 
hii. Baada ya kuona shilingi bil-
ioni 100 zinaisha, leo 

tunaona tuongeze nyingine 
kama hizo ili kuongeza utoaji wa 

mikopo kwa wakulima, wavuvi, 
wafugaji na wajasiriamali katika 
sekta hizi huku tukipunguza riba 
ya mikopo hii mpaka asilimia 9,” 
alisisitiza Zaipuna.

Alisema nyongeza hiyo ya 
shilingi bilioni 100 kwenye 
mikopo na  shilingi bilioni 20 
kwenye ujenzi wa maghala, ku-
nafanya kiasi ambacho tayari 
kimetengwa na NMB kwa ajili ya 
mikopo nafuu ya kilimo kufikia  
shilingi bilioni 220.

“Leo tupo hapa na Waziri 
wa Kilimo mheshimiwa Hus-
sein Bashe ili kuwatangazia 
makubaliano tuliyofikia kati ya 
wizara ya kilimo na benki ya NMB 
yanayolenga kuendeleza juhudi 
za kukuza kilimo nchini.”

Waziri Bashe aliipongeza NMB 
kwa juhudi zake za kukuza sekta 

ya kilimo nchini. Alisema moja 
ya changamoto wanayokabiliana 
nayo wakulima vijijini ni mazao 
yao kupoteza ubora kabla ya kufi-
ka sokoni kutokana na mazingira 
mabaya ya kuhifadhi mazao yao.

“Kule vijijini ukiona magunia 
mengi ya mazao yamewekwa 
kwenye eneo la mashine za kusa-
ga, usifikiri kuwa ni mali ya mwe-
nye mashine hiyo.

Magunia hayo ni mali ya 
wakulima yamehifadhiwa hapo 
baada ya kukosa ghala la kuhi-
fadhia na yanapofika sokoni, 
yanakuwa yamepoteza ubora na 
thamani yake,” alisema Bashe.

 Alisema wizara yake inatam-
bua matatizo na changamoto za 
wakulima na imejipanga kuka-
biliana nayo kwa kushirikiana na 
wadau kama Benki ya NMB.

RC Kafulila ampa siku saba DC kueleza sababu kushuka mapato
Na Happy Severine, BARIADI

MKUU wa Mkoa wa Simiyu, 
David Kafulila, ametoa siku saba 
kwa Mkuu wa Wilaya ya Bari-
adi, Lupakisyo Kapange, kufanya 
tathmini ya uamuzi uliofanyika 
wa kuhamisha magari madogo 
(Mchomoko) kutoka stendi mpya 
(Somanda) kwenda ya zamani 
kama umeathiri ukusanyaji wa 
mapato yatokanayo na mradi 
huo.

Kafulila alitoa tamko hilo jana 
wakati alipotembelea stendi hiyo 
kujionea hali halisi ya stendi hiyo 
na kumtaka mkuu wa wilaya na 
wataalam wake kufanya tathmini 
ya kina ambayo itaonesha kama 
makusanyo yamepungua au ya-
meongezeka. Alisema serikali hai-
kusanyi hela kwa utaratibu usio 

na afya kwa raia na ndiyo msingi 
wa uamuzi wa awali wa kuhami-
sha magari madogo na kuyapele-
ka stendi ya zamani.

Alisema maamuzi yalifanywa 
kwa lengo la kuondoa usumbufu 
kwa wananchi ambao walikuwa 
wakisumbuliwa walipokuwa wak-
ienda kupata huduma hiyo.

“Mkuu wa wilaya na wataalam 
wako nendeni mkafanye tathmini 
na kama itaonekana uamuzi uli-
ofanywa haukuwa sahihi ubadil-
ishwe, na mpaka sasa kwa haraka 
haraka mapato yameshuka, hivyo 
mje na majibu na ushawishi wa 
kutosha kwangu Jumatatu wiki 
ijayo ambao utanifanya nibadil-
ishe uamuzi au ubaki pale pale,” 
alisema.

Vile vile, alisema wakati uamu-
zi unafanyika kuhamisha magari 

hayo, mkuu wa wilaya na wami-
liki wa magari walimhakikishia 
kuwa mapato ya halmashauri 
hayataathirika, jambo ambalo 
limeonekana kuwa sio kweli na 
kwamba uhalisia unaonesha ma-
pato yameshuka kwa kiwango 
kikubwa. Kaimu Mkurugenzi wa 
Halmashauri ya mji wa Bariadi, 
Maganiko Msabi, alisema baada 
ya magari kuhamishwa maku-
sanyo ya magari yamepungua 
kwa kuwa kabla ya uamuzi, hal-
mashauri ilikusanya asilimia 75 ya 
lengo ndani ya stendi hiyo.

“Kwa mwaka wa fedha 2020/ 
2021 tulikusanya Sh. milioni 224.2 
sawa na asilimia 75 hapo ni kabla 
ya magari madogo kuhamishwa, 
lakini kwa mwaka wa fedha 
2021/2022 toka Julai 2021 hadi 
Machi 30, mwaka huu, tumeku-

sanya Sh. milioni 112.2 sawa na 
asilimia 37 ya lengo,” alisema.

Mkuu wa Wilaya ya Bariadi, 
Lupakisyo Kapange, akitetea ua-
muzi wa awali, alisema kilicho-
sababisha kushuka kwa mapato 
sio uamuzi huo bali kuna mianya 
ya upotevu wa mapato.

Alisema baadhi ya watu wa-
nahujumu stendi hiyo na kusaba-
bisha kupungua kwa mapato 
kutokana na baadhi ya mabasi 
makubwa kupakia abiria nje ya 
stendi tofauti na utaratibu.

Baadhi ya mawakala wamem-
pongeza Mkuu wa mkoa kwa 
kutembelea stendi hiyo na kumu-
eleza kuwa uamuzi uliofanyika 
haukuwa sahihi kwa kuwa ndiyo 
chanzo cha kupungua mapato na 
ni vyema magari madogo yarud-
ishwe.

Taksi 
mtandao 
waliokiuka 
bei elekezi 
matatani

Na Maulid Mmbaga

MAMLAKA ya Udhibiti Usa-
firi Ardhini (LATRA) imewapa 
baadhi ya wamiliki wa taksi 
mtandao siku saba za kutoa 
utetezi kutokana na kukiuka 
viwango elekezi vya nauli 
kabla haijatoa adhabu za kiu-
dhibiti.

Hatua hiyo imekuja baada 
ya madereva wa taksi mtandao 
kuandamana katika ofisi za 
mamlaka hiyo jijini Dar es Sa-
laam, wakishinikiza kusitishwa 
kwa leseni za wamiliki wa mi-
fumo ya taksi hizo waliokiuka 
viwango vya ukomo.

Mkurugenzi Mkuu wa mam-
laka hiyo, Gilliard Ngewe, 
alikiri kuwa licha ya bei elekezi 
kuanza kutumika rasmi Aprili 
8, mwaka huu, mpaka sasa 
kuna baadhi ya wamiliki wa 
taksi hizo hawafuati viwango 
elekezi vya nauli za kamisheni.

“Mamlaka ilichukua hatua 
kwa mujibu wa sheria na 
kanuni za LATRA ambapo 
wamiliki wa mifumo walioki-
uka viwango walipewa amri 
ya utekelezaji (compliance 
order) inayowataka kutoa 
utetezi wao ndani ya siku saba 
kutokana na ukiukwaji waliou-
fanya kabla mamlaka haijatoa 
adhabu za kiudhibiti,” alisema 
na kuongeza:

“Mamlaka pia ilichukua hat-
ua ya kufanya kikao na vion-
gozi wa madereva hao. LATRA 
inapenda kusisitiza wadau 
wote wa usafirishaji kuzingatia 
sheria ya Mamlaka ya Udhibiti 
Usafiri Ardhini namba tatu ya 
mwaka 2019 na kanuni za hu-
duma ya usafiri wa kukodi (pri-
vate hire services) za mwaka 
2020,” alisisitiza Ngewe.

Mmoja wa madereva hao, 
Khatibu Haji, alidai kuwa wa-
miliki wa taksi mtandao (Uber 
na Bolt) hawataki kupandi-
sha bei ya nauli kitu ambacho 
kinawaumiza.

“Tuliamua kwenda LATRA 
kwa sababu wao ndiyo wal-
iowapa leseni Uber na Bolt, 
kuna wamiliki wengine wame-
shaongeza bei ya nauli, lakini 
wao hawataki, hivyo wateja ha-
wawezi kwenda kwenye (Ap-
plication) programu yenye bei 
kubwa.

“Tunataka LATRA wafanye 
maamuzi, tulifanya kikao nao, 
lakini tukashindwana kwa 
sababu wanaishia kusema 
wamewaandikia Uber na Bolt 
barua, kila siku hivyo hivyo, 
ndiyo maana tukaamua ku-
wafuata ofisini kwao wat-
ueleze vizuri,” alisema Haji.

Wanachama 19 wa CHADEMA waanza kusomewa maelezo
Na Richard Makore, MWANZA

WANACHAMA 19 wa Chama 
cha Demokrasia na Maendeleo 
(CHADEMA), wameanza kusome-
wa maelezo ya awali ya kesi yao ka-
tika Mahakama ya Hakimu Mkazi 
Mkoa wa Mwanza, huku upande 
wa mashtaka ukiahidi kupeleka 
mashahidi saba wakiwamo vion-
gozi wa Kanisa Katoliki Parokia ya 
Kawekamo Jimbo Kuu la Mwanza 
na vielelezo vinne vya ushahidi.

Washtakiwa hao kwa pamoja 
wanakabiliwa na kosa la kufanya 
ghasia katika mkutano wa dini 
uliofanyika katika Kanisa hilo, Ago-
sti 15, mwaka 2021 na kusababisha 
waamini washindwe kusikiliza 
neno la Mungu.

Kesi hiyo namba 77 ya mwaka 
2021 ilifunguliwa Oktoba 19, 2021 
katika Mahakama ya Hakimu Mka-
zi ya Mkoa wa Mwanza na tangu 
wakati huo jana ndiyo washtakiwa 
walianza kusomewa maelezo ya 
awali.

Wafuasi hao ambao wapo nje 
kwa dhamana tangu mwaka jana, 
walifika tena katika mahakama 
hiyo, kwa ajili ya kusomewa mael-
ezo ya awali.

Wakili wa serikali, Gisela Bantu-
raki, alidai mahakamani kwamba 
siku ya tukio, wanachama hao 
walivaa mavazi ambayo yalisaba-
bisha waumini washindwe kusiki-
liza neno la Mungu na kuanza ku-
waangalia.

Alidai siku ya tukio washtakiwa 
walikuwa wamevaa fulana zilizo-

andikwa neno ‘Katiba Mpya’ na 
mavazi yanayovaliwa na wanacha-
ma wa CHADEMA na walipoingia 
kanisani walisababisha usumbufu 
kwa waumini hao.

Pia, alidai baada ya kutokea 
usumbufu huo, viongozi wa kanisa 
hilo waliwaita na kuwataka watoke 
nje ili wakabadilishe mavazi hayo, 
lakini walikaidi.

Alidai baada ya kukaidi agizo la 
viongozi wa kanisa, waliita polisi 
kwa ajili ya kuwakamata.

Vile vile, alidai baada ya polisi 
kuwakamata wanachama hao wali-
wapeleka kituo kikuu cha polisi, 
jijini Mwanza.

Kesi hiyo ambayo ipo chini ya 
Hakimu Mkazi wa Mahakama ya 
Mkoa wa Mwanza, Bonaventure 
Lema, upande wa mashtaka un-
atarajia kupeleka mashahidi saba 
wakiwamo viongozi wa dini wa 
kanisa hilo na vielelezo vinne vya 
ushahidi.

Wakili wa serikali alidai ma-
hakamani kwamba wana masha-
hidi saba pamoja na vielelezo na 
wataanza kutoa ushahidi Mei 17, 
mwaka huu.

 Agosti 19, mwaka jana, wana-
chama hao wakiwamo viongozi 
wa mikoa ya Kanda ya Victoria, 
walikamatwa wakiwa kanisani kwa 
ajili ya kufanya misa ya kumuom-
bea Mwenyekiti wao Taifa, Free-
man Mbowe, ambaye alikuwa ma-
habusu kwa kesi ya ugaidi.

Washtakiwa wote walikana 
mashtaka yao na wanatetewa na 
Wakili Eric Muta.

Wakati huo huo, viongozi wa 
chama hicho Kanda ya Victoria, 
wamelalamikia simu zao pamoja 
na kompyuta kuendelea kushikili-
wa na polisi.

Katibu wa CHADEMA Kanda 
ya Victoria, Zakaria Obadia, aki-
zungumza nje ya mahakama hiyo, 
alisema licha ya kesi yao ya awali 
kufutwa, polisi wamekataa kuwa-
patia vitu vyao.

Obadia alisema, yeye na wen-
zake kabla ya kesi hiyo, walikamat-
wa Julai 20, mwaka jana pamoja na 
Mwenyekiti wa CHADEMA, Mbowe 
kwa kosa la kutaka kufanya mku-
tano wa kudai Katiba mpya, jijini 
Mwanza bila kibali.

Alisema tangu wakati huo simu 
zao zimeendelea kushikiliwa na 
polisi licha ya Ofisi ya Mwendesha 
Mashtaka (DPP), kufuta kesi.

Aliomba jeshi hilo kuwapa simu 
zao badala ya kuendelea kuzishikil-
ia bila sababu za msingi mpaka sasa 
na kwamba wamekuwa wakipigwa 
kalenda wanapozifuatilia.

Akizungumzia malalamiko hayo 
hivi karibuni, Kaimu Kamanda wa 
Polisi mkoani Mwanza, Khamis 
Mwampelwa, alisema hana taar-
ifa kuhusu simu za viongozi hao 
kushikiliwa.

Alisema kama kweli zinashikili-
wa, wafike ofisini kwake ili wamu-
eleza aweze kuwasaidia kuzipata.

Hata hivyo, Obadia alisema wali-
itikia wito huo wa kamanda na 
kufika ofisini kwake, lakini bado 
wameendelea kuzungushwa bila 
kupewa vifaa vyao.

Wataalamu Tanzania, 
Kenya wakagua mpaka
Na Munir Shemweta, 
WANMM SERENGETI

TIMU ya wataalamu wa mi-
paka kati ya Tanzania na Ken-
ya, imetembelea na kujionea 
kazi ya uimarishaji mipaka wa 
kimataifa wa nchi hizo iliyo-
fanywa kwa lengo la kukagua 
na kushauri namna bora ya 
kuendelea na kazi zinazofuata. 

Ukaguzi wa mipaka hiyo 
ulifanyika jana ikiwa ni sehe-
mu ya kikao cha pamoja cha 
wataalam wa mipaka wa nchi 
hizo kilichoanza juzi kwa ajili 
ya kupokea   mawasilisho ya 
kazi iliyofanyika sambamba na 
kutoa mwongozo wa namna 
bora ya kutekeleza kazi ili-
yobaki.  

Wataalam hao wakiongozwa 
na Mkurugenzi wa Upimaji na 
Ramani Wizara ya Ardhi, Ny-
umba na Maendeleo ya Maka-
zi, Hamdouny Mansoor na Just-
er Nkoro, Mtendaji Mkuu, Ofisi 
ya Mipaka ya Kimataifa nchini 
Kenya (KIBO) walitembelea 
mpaka wa Tanzania na Kenya 
eneo la Kirongwe wilayani Ro-
rya kwa upande wa Tanzania 
na Muhuru Bay katika Kaunti 
ya Migori nchini Kenya na ule 
wa nchi hizo eneo la Serengeti/
Masai Mara ili kukagua kazi ya 
uwandani. 

Timu ya wataalamu wa mi-

paka kutoka Tanzania na Ken-
ya, tayari imekamilisha uima-
rishaji mpaka wa kimataifa wa 
nchi hizo kipande cha kilomita 
83 kutoka hifadhi ya Serengeti/
Masai Mara hadi Ziwa Natron 
na awamu ya pili ya kipande 
cha kilomita 110 uimarishaji 
wake utaendelea baada ya ku-
kamilika kuandaliwa mpango 
kazi.   Wakati wa ufunguzi wa 
kikao cha pamoja cha wataal-
am hao, Mkuu wa Wilaya ya 
Tarime, Kanali Michael Man-
gwela, kwa niaba ya Mkuu wa 
Mkoa wa Mara, aliwaambia 
washiriki kuwa uimarishaji mi-
paka ulenge kuimarisha uhusi-
ano na kujadili changamoto za 
maeneo ya mipakani.

  Mwakilishi wa Wizara ya 
Mambo ya Nje ya Kenya, Ba-
lozi Joseph Vungo, alishauri 
wataalamu wanaoshiriki kikao 
hicho kuhakikisha wanajadili 
na kuzitolea uamuzi changa-
moto kwa amani hasa wakizin-
gatia Tanzania na Kenya zime-
kuwa na uhusiano mzuri.

  Mpaka wa Tanzania na 
Kenya eneo la nchi kavu una 
ukubwa wa kilomita 758 na 
uimarishaji wake utasaidia 
kuondoa changamoto mbal-
imbali zilizokuwa zikijotokeza 
kutoka kwa wananchi wanao-
fanya shughuli maeneo ya mi-
pakani katika nchi hizo.

habari bungeni

Mbunge ahoji kasi ujenzi 
wa nyumba za walimu
M

BUNGE wa Singida Mashariki 
(CCM), Miraji Mtaturu, ameta-
ka mkakati wa haraka wa seri-
kali wa kumaliza tatizo la ny-

umba za walimu katika Wilaya ya Ikungi 
ambayo ina upungufu wa zaidi ya asilimia 
62. Akiuliza swali la nyongeza bungeni 
jana, Mtaturu alisema kutokana na seri-
kali kutenga Sh. Milioni 100 kwa mwaka 
2022/23 kujenga nyumba za walimu ita-
chukua muda mrefu kukamilisha ujenzi 
wa nyumba hizo kutokana na upungufu 
huo uliopo.

“Walimu wetu wanafanya kazi nzuri na 
tuliwajengea madarasa mazuri huko vijiji-
ni ambako tunatakiwa wakae karibu,je, ni 
mkakati upi wa haraka wa kutafuta fedha 
za kutosha kumaliza tatizo hili ambalo ni 
kubwa na linapunguza ari ya walimu ku-
fanya kazi?” alihoji.

Pia alisema pamoja na kwamba juhudi 
zinaendelea za kupata walimu, walioko 
Ikungi ni wachache ambao hawafikii 
uwiano unaotakiwa kati yao na wanafun-

zi.
“Kwa sababu serikali imetangaza ajira 

za walimu na kwa sababu Halmashauri 
ya Ikungi ina upungufu mkubwa, ni lini 
serikali itaongeza idadi ya walimu katika 
halmashauri ya Ikungi?” alihoji.

Akijibu maswali hayo, Naibu Waziri wa 
Ofisi ya Rais, Tawala za Mikoa na Serikali 
za Mitaa (TAMISEMI), David Silinde, alikiri 
kuwapo kwa upungufu huo na fedha am-
bazo zimetolewa katika halmashauri hiyo 
ni ndogo. 

“Kwa mfano moja ya mikakati ya seri-
kali ni kuhakikisha kila sekondari mpya 
tunayojenga au shule mpya tunajenga na 
nyumba za walimu, lakini tuna mikakati 
mingi ikiwamo kutafuta fedha na jukumu 
letu kubwa ni kuhakikisha tunamaliza 
kwanza ujenzi wa madarasa na shule ka-
tika maeneo yote yenye uhitaji. Baada ya 
kumaliza hiyo, hatua yetu ya pili ni kujen-
ga nyumba kwa walimu hususan katika 
mazingira yale magumu,”alisema.

Pia alimhakikishia mbunge kuwa ka-

tika ajira za walimu 9,800 zilizotanga-
zwa, wako watakaopelekwa kwenye hal-
mashauri hiyo.

Katika swali la msingi, mbunge huyo ali-
hoji serikali ina mkakati gani wa kujenga 
nyumba za walimu katika halmashauri 
hiyo. Akijibu swali hilo, Naibu Waziri 
Silinde alisema serikali inatambua tatizo 
la mahitaji ya nyumba za walimu nchini 
ikiwamo halmashauri hiyo.

Alisema halmashauri hiyo ina mahi-
taji ya nyumba 454 na nyumba zilizopo 
ni 172 na ili kukabiliana na upungufu 
uliopo, kwa mwaka wa fedha 2022/23 hal-
mashauri imetenga Sh. milioni 100 kwa 
ajili ya ujenzi wa nyumba nne za walimu 
katika shule za Mandigu Kata ya Munga, 
Nali Kata ya Siuyu, Mankumbi Kata ya 
Kikio na Mau Kata ya Ikungi.

Alibainisha kuwa serikali itaendelea 
kutoa fedha kwa ajili ya ujenzi wa nyumba 
za walimu kwa halmashauri ikiwamo na 
Halmashauri hiyo kadri fedha zitakavyo-
patikana.

Mbunge wa Viti Maalumu, Neema Lugangira, akichangia hoja kwenye kikao cha Bunge la bajeti, jijini Dodoma 
jana. PICHA: IBRAHIM JOSEPH

Waziri aagiza kusitishwa uuzaji
wa parachichi kupitia ushirika 

WAZIRI wa Kilimo, Hussein Bashe, 
amemwagiza Mkuu wa Mkoa wa Mbeya, 
Juma Homera, kusitisha utaratibu wa un-
unuzi wa maparachichi kupitia Chama 
cha Ushirika wa Kilimo na Masoko (AM-
COS) katika wilaya ya Rungwe.

Bashe alitoa agizo hilo bungeni jana 
alipokuwa akijibu swali la nyongeza la 
Mbunge wa Rungwe (CCM), Anthony 
Mwantona.

Katika swali lake, Mbunge huyo alisema 
wakulima wa maparachichi katika jimbo 
hilo wako kwenye kilio kikubwa ambapo 
wameelezwa wanunuzi watanunua zao 
hilo kupitia AMCOS.

“AMCOS yenyewe Rungwe iko moja na 
masharti yamekuwa magumu. Wanase-
ma  fedha zipelekwe kwenye AMCOS na 
ndizo zitanunua maparachichi. Ni  jambo 
la kusikitisha wakulima wanalia wanunu-
zi wamekimbia wanakwenda Njombe, 
Mbozi na maeneo mengine. Pale  Rungwe 
maparachichi yanaozea shambani, tu-
naomba tupate kauli ya serikali kama iko 
tayari kuwalipa fidia wananchi,” alisema. 

“Parachichi si korosho, pamba wala 
kahawa. Huwezi kulazimisha kuipeleka 
parachichi kwenye chama cha msingi. 
Tumekubaliana  na mkuu wa mkoa wau-
fute huo utaratibu na wameanza kuufuta. 
Waache  wakulima walioingia mikataba 
na wanunuzi wauze moja kwa moja kwa 
wanunuzi wao,” alisema Bashe wakati aki-
jibu swali hilo. 

“Wahakikishe tu serikali inapata ushu-
ru wake stahiki na halali na wafute tozo 
zote ambazo zimewekwa na hazijaidhin-
ishwa na Wizara ya Kilimo kwenye para-
chichi,” aliongeza.  Alipotakiwa na Spika 
wa Bunge, Dk.Tulia Ackson, kueleza kata-
zo hilo limeanza lini kwa kuwa parachi-
chi inaendelea kuoza shambani, Waziri 
Bashe alisema wizara imeandika barua 
kwa mkuu wa mkoa huo juzi ili kusitisha 
uuzaji kupitia AMCOS.

Awali, katika swali la msingi, Mbunge 
wa Muheza (CCM), Hamis Mwinjuma, 
alitaka kujua serikali ina mpango gani wa 
makusudi wa kuwavutia wawekezaji ka-
tika kilimo cha mhogo wilayani Muheza.

Akijibu swali hilo, Bashe alisema serika-
li inatekeleza Mkakati wa Kuendeleza Tas-
nia ya Mhogo wa miaka 10 (2020-2030) 
unaolenga kuimarisha utafiti na uzalishaji 
wa mbegu bora za zao hilo, kuongeza 
uzalishaji wa mhogo kutoka tani milioni 
8.2 mwaka 2020 hadi tani milioni 24 kwa 
mwaka.

Alisema serikali inaendelea na jitihada 
za kuwavutia wawekezaji na katika ku-
fanya hivyo, mwaka 2018 kampuni ya 
CMTL Tanzania Limited ilipatikana na 
kupewa eneo la ekari 10 katika kata ya 
Mbaramo kwa ajili ya kujenga kiwanda 
cha kuchakata mhogo.

Alibainisha kuwa serikali inafuatilia ili 
mwekezaji awekeze kulingana na malen-
go yaliyokusudiwa.

Aidha, alisema serikali kwa kushiriki-
ana na Shirika la Maendeleo la Kanisa 
la Mennonite (MEDA) imesambaza pin-
gili 700,000 za mbegu za mihogo aina ya 
Mkuranga 1 na Kiroba katika wilaya hiyo 
kwa ajili ya kupandwa katika eneo la ekari 
175.

Mkakati wa 
uhifadhi 
vyanzo maji 
watajwa

 MKAKATI wa muda mrefu wa 
kudhibiti uharibifu wa vyanzo 
vya maji ni kuimarisha bodi za 
maji za mabonde ili kutekeleza 
mipango ya uhifadhi wa vidakio 
vya maji nchini kwa mabonde 
yote likiwamo la Wami- Ruvu, 
Bunge lilielezwa jana mjini hapa. 

Naibu Waziri wa Maji, 
Maryprisca Mahundi, alisema 
hayo jana alipokuwa akijibu 
swali la Mbunge wa Viti Maalum 
(CCM), Dk. Christine Ishengoma.

Katika swali lake, mbunge huyo 
alihoji kuna mkakati gani wa 
kudhibiti uharibifu wa vyanzo 
vya maji katika Manispaa ya 
Morogoro.

Akijibu swali hilo, Naibu Waziri 
alisema mipango hiyo imeainisha 
maeneo ya vipaumbele kwa ajili 
ya shughuli za uhifadhi wa vy-
anzo vya maji ikiwemo kupanda 
miti rafiki wa maji kwenye mae-
neo ya vyanzo vya maji.

Pia alisema kilimo cha makinga 
maji, urejeshaji wa uoto wa asili 
kwenye kingo za mito na udhibiti 
wa utiririshaji wa majitaka kwe-
nye mazingira.

Awali, alisema jukumu mo-
jawapo la kusimamia rasilimali 
za maji ni kudhibiti uharibifu 
kuhakikisha vyanzo vya maji 
vinahifadhiwa kwa ajili ya uen-
delezaji na uharibifu unadhibiti-
wa wakati wote.

Alisema katika Manispaa ya 
Morogoro, serikali inaendelea na 
utambuzi wa maeneo ya vy-
anzo vya maji, kuweka mipaka 
na kuyatangaza kuwa maeneo 
tengefu.

“Hadi Desemba 2021, vyanzo 
vya maji 10 vimewekewa mi-
paka. Hii  ni pamoja Bwawa la 
Mindu ambacho kimetangazwa 
kuwa eneo tengefu. Vilevile, 
Jumuiya za Watumia Maji Saba 
zinashiriki katika uhifadhi wa 
vyanzo vya maji katika maeneo 
yao,” alisema.

Pia alisema klabu 10 za mich-
ezo ya watoto zimeundwa katika 
shule za msingi ili elimu ya utun-
zaji na uhifadhi wa vyanzo vya 
maji na mazingira inatolewa kwa 
jamii.

Aidha, alisema hadi Machi, 
mwaka huu, miche ya miti 
96,500 imepandwa katika mae-
neo mbalimbali ya vyanzo vya 
maji.

Habari zote na Augusta Njoji 

habari DODOMa

Mwongozo kuwabana watoa huduma
msaada wa saikolojia wasio na weledi

Na Renatha Msungu, DODOMA

TAASISI ya Kuzuia na Kupambana na 
Rushwa  (TAKUKURU) Mkoani Dodoma, 
imefikia asilimia 86 ya wakazi wa jijini 
hapa, katika kampeni ya Ulipo Twaja il-
iojikita kutoa elimu ya kupinga rushwa 
kwa wananchi kwenye maeneo yao ya 
kazi.

Taarifa iliyotolewa na Mkuu wa 
TAKUKURU mkoani Dodoma, Sosthenes 
Kibwengo, inasema kuwa kampeni hiyo 
imechangia kuongeza idadi ya taarifa 
ambazo taasisi hiyo  inazipokea kwa njia 
ya simu kuhusu rushwa ikiwemo ukiuk-
waji wa maadili.

Alifafanua kuwa  TAKUKURU Dodo-
ma  inaamini kupanda mbegu ya mab-
adiliko katika mioyo ya wakazi wa Dodo-
ma ni moja ya utekelezaji wa wajibu wao 
kwa kuzuia vitendo vya rushwa.

“Kampeni ya Ulipo Twaja imekamil-
ishwa mwishoni mwa Machi mwaka 
huu na imefanikiwa kwa kiasi kikubwa 
na kuleta matokeo chanya,” alisema 
Kibwengo.

Kibwengo alitaja baadhi ya maeneo 
ambayo kampeni ya Ulipo Twaja imefika 
ni pamoja na kwa wachuuzi wa samaki 
wanaokusanyika soko la Bonanza Jijini 
Dodoma,Mpunguzi, Hombolo, Kibaig-
wa, Mundemu, Handali, Cheku, Kidoka, 
Makanda, Songambele, Mpwayungu,  
Hamia, Mlowa-barabarani, Veyula, 
Haneti.

Alisema maeneo mengine ni  Mba-
bala, Kizota, Paranga, Mbande, Tambi, 
Gwandi, Mkonze, Kibakwe, Msisi, Buigiri, 
Mvumi, Mbande, Babayu, Mrijo, Chase, 
Soera, Kwantisi, Mayamaya, na maeneo 
mengine mengi nao walifikiwa.

Alisema katika maeneo hayo timu 
ya wataalamu ilifanya uelimishaji kwa 
kutumia mbinu na nyenzo mbalim-
bali ikiwemo kutia mkazo mkubwa wa 
kazi hii ya kukuza ufahamu, utayari na 
uthubutu wa kuwa majemedari wa ma-
pambano dhidi ya rushwa ili  kuhakiki-
sha kuwa mkakati maalum unawekwa 
katika kuwafikia watu wengi wa rika la 
chini hadi wakubwa.

Aliongeza kuwa kuna kundi kubwa la 

wanajamii ambalo kwa aina ya shughuli 
zao za kila siku sio rahisi kupata fursa 
ya kushiriki katika mikutano ya had-
hara, hivyo maonyesho na mikusanyiko 
mingine rasmi inayoandaliwa na taasisi 
hiyo kwa ajili ya kuelimishwa, iliona ni 
vema kuandaa utaratibu maalum wa 
kuwafuata wananchi hao walipo katika 
mikusanyiko.

“Ni matarajio ya TAKUKURU kwamba, 
baada ya elimu, masikio ya waelimishaji 
na macho kwa kusoma vipeperushi wal-
ivyogawiwa, yatakuwa viungo muhimu 
vya kukoleza chachu ya mabadiliko ya 
kutoifumbia macho rushwa,”alisema 
Kibwengo.

Aliongeza kuwa kampeni hiyo pia ili-
wafikia wauzaji na wanunuzi wa bidhaa 
sokoni, minadani na magulioni ambapo 
walielimishwa.

Pia, kero zao kusikilizwa katika wilaya 
ya Bahi ambapo vijana wa bodaboda 
katika vijiwe vyao walifikiwa,wafanyabi
ashara,wasafiri na wasafirishaji walioku-
sanyika katika minada mbalimbali Jijini 
Dodoma.

Kampeni ya TAKUKURU yafikia wakazi 86%

Na Paul Mabeja, DODOMA

S
ERIKALI imepitisha na kusamba-
za mwongozo wa kitaifa wa utoaji 
wa huduma ya msaada wa akili na 
kisaikolojia utakao wabana watoa 

huduma hizo wasiokuwa na weledi wa 
kutosha.

Kaimu Katibu Mkuu Wizara ya Maen-
deleo ya Jamii, Jinsia, Wanawake na 
Makundi Maalum, Mwajuma Magwiza, 
alibainisha hayo jana jijini hapa al-
ipokuwa akifungua kikao cha kupitisha 
na kusambaza mwongozo wa kitaifa wa 
utoaji wa huduma ya msaada wa akili na 
kisaikolojia.

Magwiza, alisema pamoja na jitihada 
zinazofanywa na serikali, huduma hizo 
zinatolewa na watoa huduma wasio na 
weledi wa kutosha katika eneo hilo na 
bila utaratibu.

“Mwongozo huu wa kitaifa na taratibu 

hizi zimeandaliwa kwa lengo la kuwaele-
keza na kuwawezesha watoa huduma 
kutoa msaada wa kisaikolojia na kijamii 
kwa utaratibu, ubora na uendelevu ka-
tika ngazi ya mtu mmoja mmoja, familia 
na jamii kwa ujumla.

“Serikali inatambua kuwa utekelezaji 
wa taratibu hizi unahitaji ushirikiano na 
kuhusisha watendaji na wadau mbalim-
bali katika kushughulikia mahitaji ya ki-
saikolojia na kijamii,” alisema.

Alisema kipekee anawashukuru Shiri-
ka la Umoja wa Mataifa International 
Organization for Migration (IOM) kud-
hamini, kupitisha na kusambaza mwon-
gozo huo na kuwezesha waalikwa ku-
toka mikoa yote ya Tanzania Bara kufika 
kwenye kikao hicho.

Magwiza alisema Tanzania inakabili-
ana na changamoto za kijamii na kiu-
chumi zinazotokana na umaskini, kud-
hoofika kwa mifumo ya jadi ya hifadhi ya 

jamii, maafa, ukosefu wa ajira, magonjwa 
yasiyo ya kuambukiza kama saratani, 
kisukari na shinikizo la damu.

Aidha, alisema changamoto hizo zime-
athiri kwa kiasi kikubwa ustawi wa kisai-
kolojia na kijamii kwa mtu mmoja mmo-
ja, familia, kaya na jamii kwa ujumla.

Alibainisha kuwa maendeleo makub-
wa yamefanyika nchini kutokana na sera 
na misingi ya kisheria ili kukabiliana na 
changamoto hizo.

“Sera na misingi hiyo ya kisheria ni 
pamoja na Sera ya Taifa ya Afya ya 2007, 
Sera ya Taifa ya Wazee ya 2003, Sera ya 
Taifa ya Watu wenye ulemavu ya 2004, 
Sera ya Maendeleo ya Mtoto ya 2008, 
Sheria ya Kuzuia Usafirishaji wa Binad-
amu ya 2008, Sheria ya Mtoto ya 2009, 
Sheria ya Watu wenye Ulemavu ya 2010, 
na Mpango wa kuzuia na kupambana 
na ukatili dhidi ya wanawake na watoto 
2017-2022,” alisema.

Wito dini, sekta 
binafsi kubana 
watakaokwaza 
mchakato sensa
Na Peter Mkwavila, DODOMA

VIONGOZI wa taasisi za kidini 
na sekta binafsi mkoani Dodoma, 
wameshauriwa kuzikemea jamii 
zitakazokwamisha  uandikishaji wa 
sensa ya watu na makazi.

Aidha viongozi hao pia wame-
shauriwa kutoa elimu ya kina ili 
jamii hizo zenye malengo ya kupo-
tosha zoezi hilo ziweze kushiriki 
kikamilifu na kujitokeza ili kuhesa-
biwa na serikali kufikia malengo 
yake.

Rai hiyo ilitolewa kwa nyakati to-
fauti na viongozi hao walipokuwa 
wakizungumza na waandishi wa 
habari kwa lengo la kumpongeza 
Rais Samia Suluhu Hassan ambaye 
hivi karibuni alizindua nembo ya 
sensa hiyo mjini Zanzibar.

Rais  alizindua nembo ya sensa 
na kutangaza rasmi kuwa itaanza 
Agosti 23, mwaka huu, huku aki-
sisitiza kuwa elimu zaidi itolewe ili 
kufanikisha jambo hilo.

Mwenyekiti wa Jumuiya ya Mari-
dhiano mkoa wa Dodoma, Askofu 
Dk. Evance Chande, alisema sensa 
ya watu na makazi siyo mkosi au 
laana, hivyo viongozi wanatakiwa 
kuisaidia serikali katika kuelimisha 
jamii ambayo bado wanaamini 
kuwa suala hilo lipo kiimani zaidi.

Wakielimishwa pamoja na kuke-
mewa serikali itafikia malengo 
yake kwa kuwa hata wenye imani 
potofu watajitokeza kwa wingi 
kwa uaminifu na kuweza kuhesa-
biwa. 

Dk. Chande alisema Watanzania 
wote bila kujali itikadi yoyote, wa-
natakiwa kuisadia serikali badala 
ya kuipinga, ili mpango wa kujua 
mahitaji kulingana na idadi ya 
watu wake ufanikiwe.

Alisema kuwa kama inavyo-
fanyika kwa upande wa UVIKO-19 
katika kuhakikisha watu wanaji-
tokeza kupata chanjo,pia kwenye 
zoezi la sensa ya watu na makazi 
nalo wahakikishe wanajitokeza ili 
wahesabiwe kila mmoja.

Fundi Mkuu wa Karakana ya 
Walemavu Dodoma (KAWADO), 
Mwita Marwa, aliwataka viongozi  
kubadili mtazamo wa jamii katika 
masuala ya sensa.

Pai alizionya familia zenye watu 
wenye ulemavu wa aina mbal-
imbali kutowanyima fursa ya 
kuandikishwa kwenye zoezi hili la 
sensa.

Mwenyekiti wa wanawake wa 
Kanisa la Kiinjili la Kilutheri Tanza-
nia (KKKT) Jimbo la Dodoma, Shile 
Sheshu, aliwaomba wanawake 
kumuunga mkono Rais Samia kwa 
kujitokeza na kutoa majibu sahihi 
kwenye zoezi hilo la uandikishaji 
wa watu na makazi.

Alisema kuwa wanawake wengi 
ndiyo wanaokaa na familia, 
hivyo wanatakiwa kushiriki kwa 
kuumunga mkono Rais ili serikali 
iweze kupata idadi kamili inayohi-
taji kwa ajili ya maendeleo ya nchi.

“Sensa ni kitu muhimu sana kwa 
Watanzania, hivyo tusiwe waoga 
wa kujibu na kutoa takwimu sahihi 
ya watu tunaoishi nao kwenye 
familia zetu, wote hao wanatak-
iwa kuhesabiwa bila kujali kuna 
vikongwe na walemavu,”alisema.

Meneja wa Kiwanda cha Serengeti Breweries Ltd (SBL) Moshi, Alice Kilembe (wa pili kulia), akikabidhi blanketi 
kwa mmoja wa wazee wa Mwika, wakati SBL ilipotoa msaada wa mablanketi 150 kwa wazee hao, katika Kata 
ya Mwika, mkoani Kilimanjaro mapema wiki hii. Kulia ni Mjumbe wa kamati ya Klabu ya Mwika Rotary wa-
naoratibu huduma za wazee hao katika kata hiyo, Ester Towo. PICHA: MPIGAPICHA WETU

Mbarali sasa wakumbukwa 
kwa kujengewa barabara
Na  Grace  Mwakalinga, 
MBARALI

S
ERIKALI imetoa Sh. milio-
ni 204 kwa ajili ya maten-
genezo ya barabara ya 
Igalako- Mwatenga  hadi 

Kilambo ambayo   tangu uhuru 
haijawahi kufanyiwa mabore-
sho.

Barabara hiyo yenye urefu wa 
kilomita 21 imeanza kutengene-
zwa na Wakala wa Barabara Miji-
ni na Vijijini (TARURA), Wilaya ya 
Mbarali mkoani Mbeya  ambayo 
kwa kushirikiana na mkandarasi 
wa mradi huo MS/ Ubaruku Lim-
ited wanaendelea na shughuli za 
ujenzi.

Akizungumza jana wakati wa 
ziara ya kukagua  matengenezo 
ya barabara hiyo, ikiongozwa 
na Kamati ya Ulinzi na Usalama 
ya Wilaya,  Meneja wa TARURA  
wilayani humo, Mhandisi Rashid 
Kavandama, alisema  hadi sasa 
ujenzi wa barabara hiyo ume-

fikia asilimia 30.
Alisema fedha za mradi huo, 

zimetokana na makusanyo ya 
tozo za miamala ya simu kupi-
tia mfuko wa barabara   am-
bapo Oktoba 31 mwaka 2021 
mradi huo ulianza kutekelezwa 
lakini kutokana na kunyesha 
kwa  mvua za masika  ilichangia  
kupunguza kasi ya matengenezo 
ya barabara hiyo.

Alisema makubaliano ya ujen-
zi wa barabara hiyo ni kwamba 
hadi kufikia Juni 29, mwaka huu  
barabara hiyo itakuwa imekami-
lika na wananchi wataendelea 
kuitumia kwa ajili ya shughuli 
zao za uzalishaji mali kama vile 
kusafirisha mazao kutoka sham-
bani hadi kwenye makazi yao.

“ Mradi huu unatekelezwa 
na TARURA kupitia mfuko 
wa barabara unaotokana na 
tozo za miamala ya simu   ya 
shilingi milioni 204 tuliopatiwa 
na serikali kujenga barabara 
hiyo ambayo imekuwa korofi 

kwa kipindi kirefu, mkandarasi 
yuko saiti anaendelea na kazi 
na sisi Tarura tunaendelea  
kukagua na kufuatilia kila hatua 
za marekebisho ya barabara hii,” 
alisema Mhandisi  Kavandama.

Aliongeza   kuwa   kazi inay-
oendelea kwa sasa ni kuendelea 
kuinua  tuta la barabara kilomi-
ta tatu ili kuzuia barabara hiyo 
kumomonyoko na kuharibiwa 
na mvua au mifereji ya maji in-
ayoingia kwenye mashamba ya 
mpunga.

Mwenyekiti wa Kijiji cha 
Kilambo, Mwakami Matiga, 
aliishukuru serikali kwa kuwa-
tengenezea barabara hiyo na 
kwamba  tangu enzi za ukoloni 
barabara hiyo haijawahi kufanyi-
wa marekebisho.

Alisema kipindi cha masika 
mawasiliano ya barabara hiyo 
yalikuwa yanakatika na kukwa-
misha shughuli zote  za  kiuchu-
mi  ikiwamo kilimo cha mpunga, 
ufugaji na watoto kwenda shule.

Aliongeza kuwa kukamilika 
kwa barabara hiyo   kutacho-
chea maendeleo kwani wakuli-
ma watasafirisha mazao yao 
bila vikwazo, wananchi kupata 
huduma  za kijamii kwa wakati.

Akikagua maendeleo ya 
mradi huo, Mkuu wa Wilaya ya 
Mbarali, Reuben Mfune, alim-
taka mkandarasi anayesima-
mia mradi huo kujenga kwa  
kuzingatia viwango vinavyohi-
tajika.

Aidha aliitaka TARURA kue-
ndelea kufuatilia na kuhakiki-
sha matengenezo ya barabara 
hiyo yanakamilika kwa wakati 
uliopangwa kwa mujibu wa 
makubaliano ya mkataba.

Alimshukuru Rais Samia Su-
luhu Hassan kwa kuwapatia fed-
ha hizo  kukamilisha ujenzi wa 
barabara ambayo kwa kipindi 
kirefu haikufanyiwa mareke-
bisho na kurahisisha shughuli 
za usafiri kwa wakazi wa Kata ya 
Mwatenga.

Wataalamu afya ya meno, kinywa waonywa
Na Grace Mwakalinga, 
MBEYA

WATAALAMU wa afya ya 
kinywa na meno nchini, wam-
etakiwa kuacha  kuziba meno 
bila kutumia dawa yenye madini 
ya zebaki (Amalgma).

Ushauri huo umetolewa   
baada ya kubainika kuwa na 
athari za kiafya kwa binadamu.

Wito huo ulitolewa jana na 
ofisa kutoka Idara ya Tiba   ya 
kinywa na meno  kutoka  Wiz-
ara ya Afya, Dk. Msafiri Kab-
ulwa, wakati wa mafunzo kwa 
wataalamu wa afya ya kinywa 
na meno kuhusu kuziba meno 
kwa kutumia kemikali zisizo na 

madini ya zebaki yaliyofanyika 
jijini Mbeya.

Dk. Kabulwa alisema  madini 
ya  zebaki yana athari     katika 
afya ya binadamu kwani inaha-
ribu ukuaji wa ubongo wa mtoto 
tangu akiwa tumboni kwa mama 
yake.

“Nawashauri watoa huduma 
wenzangu kuacha matumizi ya 
zebaki kwenye afya ya kinywa 
na meno kwa sababu madini 
hayo huweza kutoka kwa mama 
mjamzito na kuingia kwa mtoto 
aliye tumboni wakati wa ujauz-
ito, ama   kupitia maziwa ya 
mama wakati wa kunyonyesha 
na kuleta athari katika ukuaji wa 
ubongo wa mtoto,” alisema Dk. 

Msafiri.
Alieleza athari nyingine zi-

tokanazo na matumizi hayo ya 
zebaki kuwa ni  kuharibu uw-
ezo wa mtoto wa kufikiri na ha-
timae kumfanya mtoto kushind-
wa  kulitumikia taifa lake vyema.

Katika kuhakikisha Wizara 
ya Afya inaendelea kutoa elimu 
ya afya ya kinywa na meno kwa 
wataalamu wa afya na wananchi,  
Msafiri alisema wizara imelenga 
kuikinga jamii dhidi ya madhara 
yatokanayo na madini ya zebaki 
kwa kuhakikisha upatikanaji wa 
dawa za kuzibia meno zisizoku-
wa na madini ya zebaki kupitia 
Bohari Kuu ya Dawa (MSD).

Alihamasisha matumizi 

ya  kemikali za kuzibia meno 
zisizokuwa na madini ya zebaki 
kuwa  zinapatikana hapa nchini 
kwa wasambazaji binafsi na 
kupitia  MSD.

Ofisa Programu Mwandamizi 
wa Asasi ya AGENDA, Dorah 
Swai, alisema mwaka 2013 Tan-
zania iliungana na nchi nyingine 
ulimwenguni kusaini mkataba 
wa kimataifa wenye lengo la 
kulinda afya na mazingira kuto-
kana na athari za zebaki.

Mkataba huo unaojulika-
na   kama Minamata wa zebaki 
uliridhiwa na Tanzania Ok-
toba 2019 na kuongeza kasi ya 
utekelezaji wake kwa kuzingatia 
miongozo na kanuni.

Kibano chaja
ucheleweshaji
anwani makazi
Na Grace Mwakalinga, 
MBARALI

MKUU wa Wilaya ya 
Mbarali,  Reuben Mfune, 
amewataka watendaji wa 
kata, wenyeviti wa vijiji 
na vitongoji kuhakikisha 
wanakamilisha mchakato 
wa anwani za makazi kabla 
ya  Aprili  30, mwaka huu 
na kuahidi kuwachukulia 
hatua za kisheria watakao 
kwamisha.
Mfune alitoa kauli 

hiyo  jana kwenye mkutano 
wa hadhara alioufanya kati-
ka Kata ya Ihahi na Itambo-
leo ambapo alitumia nafasi 
hiyo kuwataka watendaji 
wa vijiji na kata kuhakiki-
sha zoezi hilo linakamilika 
kabla ya Aprili 30, mwaka 
huu, na kwamba maeneo 
yote muhimu yaliyotengwa 
na wananchi yafikiwe.
Alisema lazima kila mwa-

nanchi ashiriki kwenye zoe-
zi hilo la anwani za makazi  
kwa maelezo kuwa linagusa 
moja kwa moja maisha ya 
Watanzania kujua idadi yao 
ili rasimali zitakazopatikana 
zitolewe kulingana na wa-
nanchi waliopo.
Alisema kukamilika kwa 

zoezi hilo kutarahisisha 
shughuli za sensa ya watu 
na makazi  ifikapo Agosti 
mwaka huu.
“Nawashukuru sana wa-

nanchi kwa muitikio wenu 
kushiriki zoezi hilo inaonye-
sha ni jinsi gani mnatamani 
kupata maendeleo, nimeona 
vijiji na vitongoji vyenu 
vimepambwa na vibao vya 
anuani za makazi, sasa kazi 
kwenu watendaji wa seri-
kali za mitaa kuhakikisha 
maeneo yote yaliyotengwa 
kufikiwa na zoezi hili 
yanakamilika mtendaji  
atakayekwamisha  
atashughulikiwa,” alisema 
Mfune.
Mwenyekiti wa kijiji cha 

Itamboleo, Samwel Ka-
ganga, alisema hadi ku-
fikia April 20 mwaka huu 
zoezi la anuani za makazi 
katika eneo lake litakuwa 
limekamilika.
Aidha, aliwaomba wa-

nanchi wa eneo hilo kue-
ndelea kuchangia sh. 1000 
kama gharama ya uten-
genezaji wa vibao hivyo 
ambayo vitawekwa kwenye 
makazi ya watu. 
 Diwani wa Kata ya Ihahi, 

Bahati Salum, alisema zoezi 
la kuweka vibao vya mi-
taa na namba za nyumba 
lilikuwa shirikishi ambapo 
kupitia mkutano wa had-
hara wananchi walipewa 
nafasi ya kuchagua majina 
yatakayowekwa kwenye 
vibao hivyo.

Mwenyekiti 
wa Kijiji cha 
Kilambo, Kata 
ya Mwa-
tenga, wilay-
ani Mbarali, 
mkoani 
Mbeya, 
Mwatami 
Matiga (ka-
tikati), aki-
fafanua jambo 
kwa Mkuu 
wa Wilaya 
hiyo, Reuben 
Mfune (kulia), 
alipotembe-
lea kukagua 
ujenzi wa 
barabara 
ya Igalako- 
Mwatenga- 
Kilambo 
yenye urefu 
wa kilomita 
21, juzi, akiwa 
na kamati 
ya ulinzi na 
usalama. 
PICHA: GRACE 
MWAKA-
LINGA

Serikali yaanza kutoa vifaa vya uvuvi
Na Mwandishi Wetu Pemba

R
AIS wa Zanzibar, Dk. 
Hussein Ali Mwinyi, 
amesema sio wakati 
wa wavuvi kulalamikia 

ukosefu wa vifaa na mitaji kwa 
sababu serikali kwa kushirikiana 
na wadau imeshaanza kutekeleza 
azma ya kuimarisha uchumi  
wa buluu kwa kutoa vifaa vya 
uvuvi.

Aliyasema hayo katika Bandari 
ya Shumba Mjini, Wilaya ya 
Micheweni Pemba, katika hafla 
ya ugawaji wa boti za uvuvi na 
mashine zake zilizotolewa na 
Benki ya Amana pamoja na hun-
di ya Sh. milioni 192 iliyotolewa 
na Benki ya CRDB kwa ushirika 
wa uvuvi wa Kijiji cha Tumbe, 
ikiwa ni utekelezaji wa sera ya 
uchumi wa buluu na ahadi yake 
hiyo aliyoitoa.  

Alisema pamoja na vifaa hivyo, 
ziko benki mbalimbali na ma-
shirika mengine kama ZAFICO 
zilizotenga fedha kwa ajili ya un-
unuzi wa vifaa na mitaji ambayo 
itatolewa kwa wavuvi ili kufikia 
safari yenye lengo la kuwabadili-
sha kimaisha.

Alitoa mfano wa benki hizo 
ikiwamo ya Amana iliyotenga 
Sh. bilion 10, Wizara ya Uchumi 
wa Buluu, Sh. bilioni 36, Benki ya 
CRDB iliyotenga Sh. bilioni 31 na 
Kampuni ya ZAFICO iliyotenga 
Sh. bilioni 7.6.

“Serikali ya Mapinduzi Zanzi-
bar itaendelea kushirikiana na 
wahisani mbalimbali zikiwamo 
benki ili kuwajengea mbinu za 
maendeleo wananchi kwa ku-
wapatia nyenzo mbalimbali za  
kujikwamua na umaskini,” alise-
ma.

Dk. Mwinyi alisema kazi ya 
utoaji wa boti na vifaa vyake ni 
miongoni mwa kufikia safari ya 
ajira 300,000 zilizotangazwa 
na serikali ambazo miongoni 
mwake zitatoka katika sekta 
mbalimbali ikiwamo ya uvuvi.

Alisema kuna haja kwa benki 
ambazo zimeshatenga fedha 
kwa ajili ya kuwezesha wananchi 
kufanya hivyo ili kuwasaidia wa-
nanchi wengine ambao bado 
hawajapatiwa vifaa vya uvuvi ili 
kuungana na wenzao katika sa-
fari hiyo ya kutumia rasilimali zi-
tokanazo na bahari na kufaidika 
na sera ya uchumi wa buluu.

Pia, alisema ni azma ya seri-
kali kuirasimisha bandari hiyo ya 
Shumba Mjini ili kufanya shughu-
li zake vizuri na kutoa faida zaidi 
kwa wananchi.

Aliwataka wakuu wa mikoa 
na wilaya kuhakikisha wananchi 
wanapewa fedha kutoka Benki 
ya CRDB na Benki ya Amana 
kwa ajili ya shughuli zao za uvuvi 
kama ilivyokusudiwa na kupang-
wa na serikali.

Alisema hatua na ushirikiano 
atakaoutoa katika kuhakiki-
sha ZAFICO inaimarika, kuvua 
na kununua samaki, kusarifu 
kwa kujenga viwanda ikiwa ni 
utekelezaji wa uchumi wa buluu.

Alisema pia, kutatolewa boti 
577 za uvuvi, kujengwa kwa vi-
wanda vya kusarifu samaki na 
mwani huko kisiwani Pemba.

Akitoa maelezo, Mkurugenzi 
Mwendeshaji wa ZAFIKO, Dk. 
Ameir Haidar Mshenga, alisema 
mashine 16 za boti ni kwa ajili 
ya wavuvi wa Shumba Mjini na 
boti ni kwa ajili ya wavuvi wa 
Makangale na Kengeja ikiwa ni 
mwendelezo wa kutimiza ahadi 
aliyoitoa Dk. Mwinyi mwishoni 
mwa mwaka jana.

Alisema kuwa hatua hiyo 
inatokana na mazungumzo wali-
yoyafanya kati yao na Benki ya 
Amana kupitia Shirika la Misaada 
la Marekani (USAID), ambayo ha-
timaye yamezaa matunda, pamo-
ja na kufanya mazungumzo na 
Mfuko wa Hifadhi ya jamii Zan-
zibar (ZSSF) ili kuwasajili wavuvi 
hao kwenye mfuko wa hiari kwa 
lengo la kujiwekea akiba.

Alisema kuwa ZAFICO imeji-
panga kutoa mashine za boti kwa 
wavuvi 650 na kuwapatia boti na 
mitego wavuvi 887 kwa kipindi 
cha miaka mitatu kuanzia sasa na 
tayari imeshaanza mazungumzo 
ya kuwapatia mashine 20 za boti 
wavuvi wa Tumbe kupitia mpan-
go huo.

Naye Mkurugenzi Mtendaji wa 
Benki ya Amana, Abubakar Ath-
man Ali, alisema kuwa benki hiyo 
imechukua hatua hiyo ya kutoa 
vifaa hivyo ikiwa na azma ya ku-
muunga mkono Dk. Mwinyi kati-
ka kuimarisha uchumi wa buluu.

Wakati huo huo, Dk. Mwinyi, 
aligawa sadaka ya futari kwa we-
nye mahitaji maalum Micheweni 
wakiwamo yatima, wajane na 
watu wenye ulemavu.

Mkurugenzi wa Biashara wa kampuni ya The Guardian Ltd (TGL) inayochapisha magazeti ya The Guardian na Ni-
pashe, Ajay Goyal (wa sita kushoto waliosimama), akiwa katika picha ya pamoja na mawakala wa usambazaji wa 
magazeti ya kampuni hiyo, baada ya kuzungumza nao, mjini Zanzibar jana. PICHA: MPIGAPICHA WETU

Na Rahma Suleiman,  
ZANZIBAR

WAKATI baadhi ya vyama 
vya siasa vikijiandaa na uch-
aguzi wa ndani wa vyama, 
Mkurugenzi wa Chama cha 
Wanahabari Wanawake Tan-
zania (TAMWA-Zanzibar), Dk. 
Mzuri Issa, amewataka wa-
nawake kujitokeza kwa wingi 
kugombea nafasi mbalimbali 
za uongozi na kutowaachia 
wanaume pekee nafasi hizo.
Alisema ni muhimu wa-

nawake washike nafasi za 
uongozi, lakini wanapaswa ku-
jipanga tangu mchakato wa na-
fasi za awali badala ya kusub-
iri kugombea nafasi za ubunge 
na uwakilishi huku wakijisahau 
kuwa walishindwa kujipanga 
awali na kutengeneza mtaji wa 
kura za mwanzoni.
Kauli hiyo ya Dk Mzuri im-

ekuja siku chache baada ya 
Chama cha Mapinduzi (CCM) 
pamoja na ACT- Wazalendo 
kutangaza uchaguzi wa ku-
wania nafasi mbalimbali ndani 
ya vyama hivyo.
Akizungumza na waandishi 

wa habari Mjini Zanzibar, 
alisema ili wanawake wengi 
washike nafasi za juu za uon-
gozi, hawana budi kujiimarisha 
mapema ikiwamo kugombea 
nafasi za matawi na majimbo 
kwa kuwa ndiyo kwenye mtaji 
mkubwa wa wapiga kura na 
kuacha kusubiri kugombea 
nafasi za juu huku wakiwa 
sio watu wenye kujulikana 
na wanachama wenzao wala 
ngazi zingine za vyama wana-
vyogombea.
“Ni lazima wanawake wa-

fahamu kuwa uongozi hauji 
kama bahati ni nadra sana, 
lakini wanachopaswa kufanya 
ni kujipanga mapema ikiwamo 
kujitokeza kwa wingi hivi sasa 
kwenye chaguzi hizi za vyama 
vyao,” alisema.
Hata hivyo, alisema inaweze-

kana baadhi ya watu kwa 
malengo yao wakajitokeza 
kukatisha tamaa wanawake 
watakao jitokeza kugombea 
nafasi hizo jambo alilosema 
halipaswi kupewa nafasi na 
kuwataka viongozi wa vyama 
vya siasa kutoa fursa sawa 
kwa wananchama wao wote 
bila ya ubaguzi wa kijinsia.
Alisema asasi za kiraia kwa 

kushirikiana na Ubalozi wa 
Norway nchini, wamefanya 
kazi kubwa ya uhamasishaji 
na kuwafikia wananchi 6,917 
ambao kati yao wanawake 
ni 4,797 na wanaume 2,120 
katika maeneo mbalimbali 
ya Unguja na Pemba na kuna 
mafanikio makubwa ikiwamo 
uhamasishaji wa wanawake 
kugombea nafasi za uon-
gozi na wanaume kuwaunga 
mkono.

Na Rahma Suleiman,  
ZANZIBAR

MAKAMU wa Pili wa Rais wa 
Zanzibar, Hemed Suleiman Ab-
dulla, ameiagiza Wizara ya Afya 
kuhakikisha Mkandarasi anaye-
jenga Hospitali ya Mkoa wa Mjini 
iliyopo Lumumba analipwa fed-
ha zake ili kuendelea na ujenzi 
wa hospitali hiyo.

Hemed aliyasema hayo wakati 
akiendelea na ziara ya kuka-
gua miradi ya maendeleo inay-
ojengwa kwa fedha za mkopo wa  
kukabiliana na athari za 
UVIKO-19.

Alisema mkandarasi wa hos-

pitali hiyo anafanya kazi nzuri 
na ya kuridhisha na kwamba 
hafurahishwi kuona mkandarasi 
huyo ameshafanya maombi ya 
fedha kwa muda mrefu bila ya 
kupatiwa fedha hizo wakati seri-
kali imeshatenga fedha zote za 
miradi.

Alisema kuwa serikali ime-
shatoa maelekezo kwa watendaji 
wa wizara husika zilizonufaika na 
miradi hiyo kuhakikisha fedha zi-
napatikana kwa mujibu wa mika-
taba na kuwataka watendaji kuwa 
tayari kuendana na makubaliano 
ya mikataba hiyo.

Katika ziara yake hiyo, aliwata-
ka watendaji wa wizara mbalim-

bali kuacha tabia zisizo na msingi 
ambazo zinazorotesha utendaji 
katika serikali akitoa mfano fitina 
na chuki walizonazo baadhi ya 
watendaji serikalini.

 Alisema serikali imeamua  
kusogeza huduma za afya karibu 
na makazi ili kuondoa changa-
moto zinazowakabili wananchi 
wake.

Alisema kuna watendaji wazito 
katika suala la malipo na kuwa-
taka kubadilika ili kuendana na 
kasi ya serikali. 

Naye Mkuu wa Mkoa wa Mji-
ni Magharibi, Idrissa Kitwana 
Mustafa, ameishukuru serikali 
kwa kuona umuhimu wa kujenga 

hospitali kubwa ya mkoa ambayo 
itapunguza changamoto ya hos-
pitali katika mkoa huo. 

Alisema kuwa watasimamia 
ujenzi kwa mujibu wa maelek-
ezo waliyopewa na viongozi ili 
kumaliza changamoto zilizopo 
katika miradi hiyo.

Katika ziara hiyo Makamu wa 
Pili, alitembelea ujenzi wa mae-
neo ya wafanyabiashara wadogo 
na ujenzi wa shule za ghorofa zi-
lizopo ndani ya Wilaya ya Mjini 
Unguja na kueleza kuwa ujenzi 
wa maeneo hayo utapunguza 
changamoto zote za wafanya-
biashara na wanafunzi waliopo 
ndani ya wilaya hiyo.

Abdulla aagiza wizara kumlipa mkandarasi ujenzi hospitali

Wanawake 
wahamasishwa 
kugombea nafasi 
za uongozi

TEN HAG 
APEWA 
MIAKA 3 
MAN UTD

MANCHESTER, England 

E
RIK ten Hag anatarajiwa kuthibitish-
wa kuwa kocha mpya wa Manches-
ter United kwa mkataba wa miaka 
mitatu na uchaguzi wa kuongeza 

mwaka mmoja, kwa mujibu wa BBC Sport.
Mapema wiki hii iliripotiwa kwamba 

Ten Hag, ambaye alikuwa mlengwa namba 
moja wa usimamizi wa klabu hiyo kufuatia 
mchakato wa mahojiano, alikuwa karibu 
kukamilisha makubaliano na klabu ya Old 
Trafford - ambayo ilimfukuza Ole Gunnar 
Solskjaer Novemba 2021.

United walikuwa na matumaini angalau 
kukamilisha uamuzi wao wa kupata kocha 
mpya kabla ya Pasaka.  Hakika, hivi ndivyo 
itakavyokuwa, ingawa hakuna mawasiliano 
rasmi yanayotarajiwa kabla ya Ajax kuche-
za na wapinzani wao PSV Eindhoven katika 
fainali ya Kombe la KNVB wikendi hii.

Hag amehakikishiwa kwamba atakuwa 
na sauti ya kutosha katika ‘maeneo yote’ 
anayotaka.  Ameambiwa katika mazung-
umzo na mkurugenzi wa soka wa United, 
John Murtough kwamba muundo uliopo 
hapo kwenye uwanja wa Old Trafford sasa 
ni tofati kuanzia juu.

Mholanzi huyo mwenye umri wa miaka 
52 amekubali masharti na ana furaha kue-
ndelea. Katika hali nzuri kwa United - na 
ikiwa mchakato na Ten Hag utafanya kazi 
- klabu inatarajia uwezekano wa kuon-
gezwa kwa mkataba wake baada ya miaka 
miwili, hata wakati makubaliano ya kwanza 
yatakuwa ya miaka mitatu na chaguo mwa-
ka mwingine.

MUNICH, Ujerumani 

MTENDAJI Mkuu wa Klabu 
ya Bayern Munich, Oliver 
Kahn ameeleza kuwa ni 
‘upuuzi’ kwamba Robert 
Lewandowski amekubali 
dili la kujiunga na Barce-
lona msimu huu wa joto na 
ana imani kwamba msham-
buliaji huyo atabakia na 
wababe hao wa Ujerumani 
kwa siku zijazo.

Ripoti za hivi majuzi zili-

dai kwamba, Lewandowski 
ambaye alisema hadharani 
kwamba ataweka wazi uch-
aguzi wake mwishoni mwa 
msimu huu, tayari alikuwa 
amefikia makubaliano 
na Barcelona na alikuwa 
ameuarifu uongozi wa Bay-
ern kuhusu nia yake ya ku-
hamia Camp Nou.

Kahn amekanusha ma-
dai hayo, akisisitiza kuwa 
hakujawa na mazungumzo 
ya uhamisho na kwamba 

hawana nia ya kumruhusu 
kuondoka katika majira ya 
joto.

“Inaonekana kuna ush-
indani huko nje: nani ata-
simulia hadithi kubwa zaidi 
ya upuuzi kuhusu Robert 
Lewandowski. Hatuna waz-
imu na hatujadili uhamisho 
wa mchezaji ambaye 
anatufungia kati ya mabao 
30 na 40 kila msimu,” alise-
ma Khan kupitia Video ya 
Amazon Prime.

Oliver: Ni upuuzi Lewandowski 
kukubali kujiunga na Barcelona

YANGA KUANZA KUINOLEA 
MAKALI SIMBA SC LEO
Na Dennis Fussi

K
IKOSI cha Yanga kinatara-
jiwa kuanza mazoezi leo Al-
hamisi kujiandaa na mchezo 
wa raundi ya 20 wa Ligi Kuu 

Tanzania Bara dhidi ya Simba utaka-
opigwa Aprili 30 Uwanja wa Benja-
min Mkapa, Dar es Salaam.

Kocha msaidizi wa Yanga, Cedric 
Kaze, amesema malengo yao ni ku-
hakikisha wanashinda mchezo huo 
na kuondoka na pointi zote, ili ku-

jisafishia njia ya ubingwa.

Tumeamua kuanza
 mapema maandalizi kwa

 lengo la kujiweka sawa,
 sababu mchezo ulio

 mbele yetu ni mgumu na
 tumedhamiria kushin-

da,” amesema Kaze.
“Suala lililopo mbele yetu ni lazi-

ma tufanye maandalizi ya kutosha, 
ili kutimiza malengo yetu,” ame-

sema Kaze na kuongeza kuwa wata-
cheza mechi ya kirafiki na KMC, 
Aprili 20.

Amesema wamechagua kucheza 
na timu hiyo, sababu wanaamini 
itawapa mazoezi, lakini pia timu 
hiyo walishacheza nayo mechi zote 
mbili za ligi, hivyo hakutakuwa na 
kikwazo chochote kiufundi.

Yanga ndio vinara kwenye msi-
mamo wa ligi hiyo wakikusanya 
pointi 51 na kufuatiwa na watani 
zao Simba wenye pointi 41.

Na Adam Fungamwango

KIKOSI cha Namungo FC, baada ya 
siku tano za mapumziko, kimeingia 
kambini mjini Lindi kujiandaa na me-
chi ya Ligi Kuu Tanzania Bara dhidi 
ya Ruvu Shooting, huku lengo kubwa 
ni kuisaka nafasi ya tatu kwa ajili ya 
kuiwakilisha nchi kwenye michuano 
ya kimataifa msimu ujao.

Meneja wa timu hiyo, Steven Jo-
sian amesema itacheza mechi Aprili 
18 dhidi ya Ruvu Shooting kwenye 
Uwanja wa Ilulu mjini Lindi, kabla ya 
kuisubiri Simba Mei 3 kwenye uwanja 

huo huo.
“Tuna mechi mbili nyumbani, dhi-

di ya Ruvu Shooting,Aprili 18, halafu 
tunaisubiri Simba hapa hapa, baada 
ya hapo tutakuwa na mechi nyingine 
nje. Hizi zote ni mechi ngumu na zi-
nahitaji maandalizi, kwa bahati nzuri 
ziara yetu nchini Zambia imetuon-
gezea kitu, hatujaenda bure, ndiyo 
maana unaona kwa sasa tumerudi na 
kufanya vema kwenye Ligi Kuu, tuna-
chohitaji sasa ni nafasi ya tatu ili turu-
di tena kwenye mechi za kimataifa,” 
alisema meneja huyo.

Namungo iliiwakilisha nchi kwenye 

michuano ya Kombe la Shirikisho Af-
rika msimu uliopita na kufanikiwa ku-
ingia hatua ya makundi ya michuano 
hiyo.

Hata hivyo haikufanikiwa kufanya 
vema kwenye hatua hiyo ya makundi, 
huku ikishindwa kufanya vema kwe-
nye ligi na kukosa uwakilishi msimu 
huu. 

Kwa sasa inashika nafasi ya nne 
kwenye msimamo wa ligi ikiwa na 
pointi 26, juu yake ikiwapo timu ya 
Azam ambayo ina pointi 28, hivyo 
imezidi wa pointi mbili tu na timu in-
ayoshika nafasi ya tatu.

Namungo yaitolea macho nafasi ya tatu

Wafanyakazi wa Benki ya Diamond Trust, wakiwa katika picha ya pamoja baada ya kushiriki kwenye mbio 
za “Run4Autism”, zilizoandaliwa na taasisi ya Lukiza Autism Foundation, jijini Dar es Salaam mwishoni mwa 
wiki, kwa dhumuni la kuchangisha fedha za kuwasaidia watoto wenye usonji pamoja kuhamasisha jamii 
kuhusu matatizo yanayowakumba watoto hao. PICHA: MPIGAPICHA WETU

Na Saada Akida

M
WEKEZAJI na Rais wa Heshima  
wa klabu ya Simba, Mohamed 
Dewji, amewaahidi wachezaji 
wa timu hiyo kuwapeleka kwe-

nye moja ya nchi za Kiarabu ‘wakale bata’ 
endapo watafanikiwa kufika hatua ya 
fainali ya michuano ya Kombe la Shirik-
isho la Afrika, CAF.
Sambamba na hilo, kesho Iju-
maa wachezaji wa timu hiyo

 wanatarajiwa kupewa bona-
si zao za fedha walizoahidi-
wa kwenye mechi iliyopita

 dhidi ya US Gandermarie ya
 Niger, kwa ajili ya kuwatia

 nguvu kuelekea mchezo wa
 kwanza wa robo fainali

 dhidi ya Orlando Pirates ya
 Afrika Kusini utakaopigwa
 Jumapili Uwanja wa Benja
min Mkapa, Dar es salaam.

   Aahidi kuwapeleka wachezaji kula bata uarabu-
ni wakitinga fainali, kesho wanajazwa noti za...

UKURASA  21Werner: Nilidhani Chelsea tumefuzu 

Kiungo wa Real Madrid, Luka Modric (mbele) akiwania mpira na mlinzi wa Chelsea wakati wa mchezo 
baina ya timu hizo kwenye robo fainali ya Ligi ya Mabingwa Ulaya katika uwanja wa Santiago Barnabeu 
mjini Madrid nchini Hispania, Jumanne. PICHA MTANDAO

Na Adam Fungamwango

WACHEZAJI wa Yanga Feisal Salum na Khalid 
Aucho wanaendelea na matibabu chini ya 
uangazili wa jopo la madaktari wa klabu hiyo, 
na kuanza kwao mazoezi kutategemea na jinsi 
watakavyopata nafuu.

Daktari wa klabu hiyo, Shecky Mngazija 
amesema kuwa wachezaji hao hivi sasa wako 
kwenye matibabu baada ya kila mmoja ku-
umia akiwa kwenye kikosi cha timu yake ya 
taifa.

“Wachezaji hawa kwa sasa wameshaanza 
matibabu na wanaendelea nayo, kwa hiyo 
kuanza mazoezi kutategemea kwanza na jinsi 
watakavyopata nafuu,” alisema daktari huyo.

Alisema wakati wowote watakapopona, 
ndipo watakaporuhusiwa kuanza mazoezi 
mepesi, kabla ya kuungana na wenzao kwa 
mazoezi ya pamoja.

Feisal ‘Fei Toto’, aligundulika kuwa ni maje-
ruhi baada ya mechi ya kirafiki ya kimataifa 
iliyo kwenye kalenda ya FIFA, kati ya timu ya 
taifa ya Tanzania, Taifa Stars dhidi ya Afrika 
ya Kati iliyochezwa Machi 23, akaondolewa 
kambini na kushindwa kucheza mechi iliyo-
fuata kati ya timu hiyo dhidi ya Sudan.

Aucho aliumia kwenye timu yake ya taifa ya 
Uganda, huku klabu ya Yanga ikilalamika kwa 
kutopewa taarifa mapema, au ripoti ya daktari 
kwani wangeanza matibabu mara baada ya 
kurejea, lakini ilibidi wasubiri arejee kwanza 
kabla ya kumfanyia uchunguzi kujua nini 
kinamsibu kabla ya kuanza kumtibu.

Kwa sasa Yanga inajiandaa kucheza dhidi ya 
Simba kwenye mechi ya Ligi Kuu itakayoche-
zwa Aprili 30 kwenye Uwanja wa Benjamin 
Mkapa, Dar es Salaam.

Fei Toto, Aucho 
chini ya uangalizi 
Yanga SC

Mo Dewji aitia mzuka Simba
Taarifa zilizolifikia gazeti hili, kutoka 

ndani ya klabu hiyo zinasema kwamba, 
wamedhamiria kuhakikisha timu hiyo 
inafanikiwa kusonga mbele katika mi-
chuano hiyo, huku mwekezaji huyo akitoa 
ahadi kubwa kwa wachezaji wake endapo 
timu hiyo itafanikiwa kucheza fainali na 
hatimaye kutwaa ubingwa wa Kombe hilo.

Mtoa habari wetu ameliambia Nipashe 
kuwa Mo Dewji alitoa ahadi hiyo kwa 
wachezaji wake baada ya kutinga robo 
fainali, kuwa atawapeleka katika moja ya 
nchi za kiarabu kwa ajili ya kufurahia mai-
sha baada ya kazi kubwa.

“Kwa sasa viongozi wa Simba akili na 
nguvu nyingi wamawekeza katika mi-
chuano ya kimataifa baada ya kufanikiwa 
kufanya vizuri hapa nyumbani, sasa wa-
nahitaji kuona Simba inacheza fainali 
na wakifikia hatua hiyo Mwekezaji alitoa 
ahadi nzuri na kubwa kwa wachezaji,” 

alisema mtoa habari huyo.
Naye Meneja wa Idara ya Habari na 

Mwasiliano ya Simba, Ahmed Ally alisema 
Simba mwaka huu imedhamiria kuhakiki-
sha wanafanya vizuri katika michuano 
hiyo na kuhakikisha wanapata matokeo 
mazuri katika mchezo wao dhidi ya Or-
lando Pirates, wakiwa wanaanza kucheza 
nyumbani.

Alisema akili na nguvu zao kwa sasa ni 
kufanya vizuri katika michuano hiyo na 
kuhakikisha Orlando Pirates hawachomo-
ki pale kwenye dimba la Mkapa.

“Katika ligi ya nyumbani tumefanya vi-
zuri na sasa tunahitaji kuendelea kufanya 
vizuri zaidi katika michuano hii, kwa 
kucheza nusu na hatimaye kucheza fain-
ali ya Shirikisho Afrika,” alisema Ally.

“Safari hii Simba hatutaki kuwa daraja 
la timu zingine kwenda nusu fainali, sasa 
tunahitaji Orlando Pirate kuwa daraja la 

Simba kwenda kupiga hatua ya kucheza 
hatua hiyo.”

Aliwataka mashabiki kujitokeza kwa 
wingi Jumapili wakiwa wamevalia jezi za 
Simba zenye rangi nyekundu na nyeupe 
pamoja na kubeba skafu za rangi hizo 
mbili kwa ajili ya kutoa sapoti katika mch-
ezo huo ambao wanaimani watafanya 
vizuri.

Alisisitiza kwa mashabiki kwa kuwaom-
ba kutotumia tochi za miale ya kijani, am-
bazo zimekua zikitumiwa na mashabiki 
kuwamulika wachezaji wanapokua kwe-
nye majukumu yao uwanjani.

